
           Република Македонија

          МИНИСТЕРСТВО ЗА ПРАВДА

П Р Е Д Л О Г

НА ЗАКОН ЗА  ИЗМЕНУВАЊЕ  И ДОПОЛНУВАЊЕ

 НА ЗАКОНОТ ЗА ИЗВРШУВАЊЕ 

Скопје, јануари 2026 година 

В  О  В  Е  Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ

    СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Законот за извршување (,,Службен весник на РМ” бр. 35/05, 50/06, 129/06, 8/08, 83/09, 50/10, 83/10, 88/10,171/10 и 148/11)  донесен во мај 2005 година,  чија примена започна од 26 мај 2006 година, претставуваше најреволуционерното решение во сферата на правосудниот систем на Република Македонија. 

Со законот беше востановен системот на приватни извршители, кои како лица со јавни овластувања целосно го преземаа извршувањето од рацете на судовите, и самостојно и независно одлучуваат за преземањето на сите потребни извршни дејствија во правец на успешна и брза реализација на правото воспоставено со извршната исправа. За таа цел извршителите, за реализација на конкретно барање на извршување имаат право на пристап до сите регистри и бази на податоци со цел да се приберат податоци за имотната состојба на должникот.
Министерството за правда низ годините наназад постојано и непречено го следи функционирањето на новиот систем на извршување, и тоа како од аспект на ефекти од извршувањето, така и од аспект на успешност на функционирањето на извршителската должност, поради што законот има претрпено неколку измени и во 2016 година беше донесен нов Закон за извршување („Службен весник на Република Македонија”, бр.72/16, 142/16, 233/18 и Службен весник на Република Северна Македонија”   бр.14/20 и 154/23). Притоа со задоволство се констатираше, дека новиот систем на извршување на извршните исправи, е исклучително функционален, ефикасен и дава екстремно позитивни резултати.
Меѓутоа, имплементацијата на Законот покажа дека одредени законски решенија останаа недоречени, други пак праксата ги лоцираше како нефункционални, што предизвика различна примена и толкување од страна на извршителите, што остави можност за различна примена при спроведување на извршувањето.  
Токму заради сето напред изнесено се предлага  донесување на измени и дополнувања на Законот за извршување, во правец на прецизирање на законските одредби во делот на постапувањето на извршителите при спроведување на извршувањето, надминување на проблемите со различното постапување на извршителите и пропишување на јасни законски одредби во насока на ефикасно спроведување на извршувањето. 

Предлог Законот за изменување и дополнување на Законот за извршување ќе има исклучително позитивни економски влијанија, со оглед на фактот што истиот овозможува уште побрза, и поефикасна наплата на побарувањата на доверителите, што овозможува побрз обрт на средствата во стопанството и подoбра бизнис клима. 
II.ЦЕЛИ, НАЧЕЛА И ОСНОВНИ РЕШЕНИЈА
Донесувањето на измените и дополнувањата на Законот за извршување има за цел да придонесе за поефикасно остварување на правата на граѓаните и правните лица и сите учесници во постапката пред извршител, а со правец на надградување на системот за брзо и ефикасно спроведување на извршување и остварување на правата на доверителите.
Донесувањето на Законот за изменување и дополнување на Законот за извршување е во согласност со мерките и активностите планирани во Развојната секторска стратегија за правосудството 2024-2028 година. 

Министерството за правда формираше Меѓуресорска работна група со учество на: Стопанската комора на Република Македонија, Стопанската комора на северозападна Македонија, судии, професори од правните факултети од УКИМ и приватните универзитети, Нотарската комора на Република Северна Македонија, Комората на извршители на Република Северна Македонија, Адвокатската комора на Република Северна Македонија, Агенцијата за катастар на недвижностите, Централниот регистар на Република Северна Македонија, Министерството за социјална политика, Министерство за транспорт и врски, Министерство за финансии, Народна банка на Република Северна Македонија, Управата за јавни приходи и Македонска банкарска организација.  

Воедно, законското решение има за цел прецизирање на досегашните одредби од постојниот закон во делот на соработка и здружување на извршителите со цел намалување на трошоците за одржување на канцелариите, се уредуваат одредби за отсуство на извршителот, се прецизираат одредбите за заменикот извршител во случај на престанок на должноста на извршителот, се уредуваат рокови за постапување на Управниот суд и Вишиот управен суд во случај на престанок на должноста извршител или разрешување на извршителот, се прецизираат одредбите во случај на престанок на должноста извршител и постапката за постапување со предметите на извршителот во случај на престанок на неговата должност, се воведува Унифициран и централизиран софтвер и Централна електронска архива во Комората на извршители која ќе ја содржи целокупната евиденција која ја водат извршителите по извршните предмети, се воведува електронско јавно наддавање за недвижен имот со кое ќе се овозможи лицитирање од далечина кога се продава недвижен имот, се уредува и запирањето на извршувањето спрема недвижниот имот кој не можел да се продаде,  се прецизираат одредбите за спроведување на извршување врз идна градба и преземање извршни дејствија над објекти и делови на објекти кои не исполнуваат услови  за запишување на право на сопственост во катастар на недвижности, како и пополнување на правните празнини и номотехничко средување на законот, допрецизирање на дисциплинските повреди и дисциплинските мерки кои ќе делуваат превентивно и на другите извршители, како и допрецизирање на одредбите кои доведуваа до различна примена од страна на извршителите при спроведување на извршувањето.
Се врши и делумно усогласување со Законот за платежни услуги и платни системи, од причина што во делот од законот кој се однесува на платните налози за присилна наплата преку кои извршителите ќе го спроведуваат извршувањето од платежните сметки на физичките и правните лица,  има одложена примена до 01 ноември 2027 година. 
Предложеното законско решение се темели на следните начела: заштита на странките, учесниците во постапката и нивните семејства, итност и редослед на постапување, редоследно намирување на доверителите.

Сите решенија преточени во одредбите од Нацрт на Законот за изменување и дополнување на Законот за извршување се одраз на потребите од решавањето на постојните проблеми со кои се соочуваат извршителите во пракса, а граѓаните во полесниот пристап до остварувањето на нивните права и интереси и подобрување на системот за извршување. 

Донесувањето на измените и дополнувањата на Законот за извршување ќе предизвика потреба од дополнување со подзаконски акти предвидени со ова законско решение и дополнување на постојните подзаконски акти.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА.

Донесувањето на Законот ќе предизвика фискални импликации врз Буџетот на Република Македонија,  во однос на додаток на плата заради специфичност и сложеност во извршувањето на работните задачи во висина од  30% од износот на основната плата, за 6 вработени кои вршат надзор над работата на извршителите. 

IV.ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИН НА НИВНО ОБЕЗБЕДУВАЊЕ И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Со овој закон предвидени се  следните подзаконски акти:

1. Правилник за определување на бројот на извршителите за подрачјето на основниот суд и утврдување на критериумите за бројот и распоредот на службените седишта на извршителите на територијата на Република Македонија со кој ќе се определи бројот на извршителите за подрачјето на основниот суд и ќе се утврдат критериумите за бројот и распоредот на службените седишта на извршителите на територијата на Република Македонија. 

2. Правилник за професионални стандарди на извршителите

ПРЕДЛОГ

ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ИЗВРШУВАЊЕ
Член 1

Во Законот за извршување („Службен весник на Република Македонија”, бр.72/16, 142/16, 233/18 и Службен весник на Република Северна Македонија”   бр.14/20 и 154/23) во членот 8 зборовите „ги исполнува претпоставките за признавање утврдени со закон или меѓународен договор ратификуван во согласност со Уставот “, се заменуваат со зборовите „е призната од суд“. 
        Член 2

Во член 11 точката 11) се менува и гласи:

,,11) „парични средства“ претставуваат сите средства на платежни сметки и готовина;“.
Член 3
Во насловот пред член 27, зборот ,,поништување“ се заменува со зборот ,,ништовност“. 
Член 4
Во членот 28 став (1), зборот ,,односно“се брише а по зборовите ,,изводот од изворникот“ се додаваат зборовите „односно заверен препис од изворникот“.

Член 5
Во членот 32 став (2) по зборот „органот“ се додаваат зборовите „кој одлучувал во прв степен“.
Во ставот (4) по зборот ,,министерот“, се додаваат зборовите ,,со правилник“, а по зборовите ,,Комората на извршители“ се додаваат зборовите ,,за бројот на извршни предмети“.
Член 6
По членот 32, се додава нов наслов и нов член 32-а, кои гласат:
„ Соработка и здружување на извршители

(1)  Два  или  повеќе  извршители  именувани  на  исто  службено  подрачје,  можат  да  го организираат своето работење во заеднички простории заради заедничко покривање на трошоците. Секој од нив ќе ја врши извршителската должност одвоено и на своја одговорност, без едниот да одговара за постапките на другиот. 
(2) Здружените извршители можат да користат исти простории, од кои секој од извршителите треба да има засебна работна просторија. 

(3) Секој од здружените извршители поединечно истакнува табла. 

(4) Извршителот не смее професионално да се поврзува со друго физичко или правно лице заради заедничко вршење на извршителската должност, ниту да користи иста и заедничка работна просторија.“
Член 7
Во членот 35 по ставот (4) се додава нов став (5) кој гласи:

(5) „Комората веднаш, но не подоцна од три дена од денот на прием на Повелбата за именување ќе изврши упис на новоименуваниот извршител во Именикот на извршители кој го води Комората.“   
Ставовите (5), (6), (7), (8) и (9) стануваат ставови (6), (7), (8), (9) и (10).

Член 8
Во насловот пред членот 36 сврзникот ,,и“ пред зборот ,,електронско“ се заменува со запирка, а по зборот „поврзување“ се додаваат зборовите „и професионални стандарди за работењето на извршителите“.
Во членот 36 став (1), втората, третата и четвртата реченица се бришат. 
Во ставот (2) по зборот „печатот“запирката се заменува со сврзникот ,,и“, а зборовите „и пломбата“ се бришат.
Во ставот (5) во првата реченица, зборовите ,,редовната сметка“ се заменуваат со зборовите платежната сметка наменета за неговото редовно работење“, по зборот ,,посебна“ се додава зборот ,,платежна“, зборовите ,,носителите на платниот промет“ се заменуваат со зборовите ,,давателите на платежни услуги (посебна сметка),“. Во втората реченица зборот ,,парите“ се заменува со зборовите ,,паричните средства“, а зборот ,,наоѓаат“ се заменува заменува со зборот ,,уплатени“. Во третата реченица, зборот ,,парите“, се заменува со зборовите ,,паричните средства“.
Во ставот (9) по зборот „печат“ запирката се заменува со сврзникот „и“, а зборовите „и пломбата“ се бришат.
Во ставот (10) се додава нова реченица која гласи: „Извршителот е должен да се регистрира за електронска достава во системот за електронска достава на судски писмена.“  
По ставот (10) се додава нов став (11), кој гласи: 
„(11) Министерот со правилник ги пропишува професионалните стандарди за работењето на извршителите.“
Член 9
Во членот 40 став (1) алинејата 10, се брише.

Во алинејата 12, по зборот ,,информирање“ се додаваат зборовите „и на огласната табла на веб страната на Комората“.
      По алинејата 18 се додава нова алинеја 19 која гласи:

„- поднесува пријава за запишувањето на актите на извршителот во Катастарот на недвижности по електронски пат,“.
      Алинејата 19, станува алинеја 20.

Член 10
Во членот 41 став (2) по втората реченица, се додава нова реченица која гласи „Во случај кога не постојат технички услови за електронска  достава на електронската адреса податоците се доставуваат во писмена форма.“.
Член 11
Во членот 44 став (1), алинејата 4 се брише.

Во ставот (3) во првата реченица, зборовите „72 часа“ се заменуваат со зборовите „3 дена“. Во втората реченица зборот ,,Претседателот“ се заменува со зборовите „извршител кој во време на поднесување на барањето е Претседател“, а зборовите ,,72 часа“, се заменуваат со зборовите ,,3 дена“.
Член 12
По членот 44 се додава нов наслов и нов член 44-а  кои гласат:
,, Отсуство на извршителот
Член 44-а
(1) Извршителот кој има потреба да биде отсутен од местото на своето службено седиште каде ја врши должноста, поради службена или друга работа,  за време не подолго од 10 работни  дена, должен е пред денот на отсуството да ја извести Комората, а во исклучителни случаи најдоцна до денот на отсуството. 
(2) За отсуството подолго од 10 работни дена до 60 работни дена, одобрение дава Комората, а за подолго отсуство од 60 дена одобрение дава Министерството. Одобрението за отсуство на извршителот се дава во форма на решение, кое се доставува до извршителот, заменикот и до Комората. 

(3) За отсуствата на извршителите, Комората ја известува  јавноста со објавување на отсуствата на веб страницата на Комората. Ако извршителот нема заменик  извршител кој е вработен во канцеларија,  извршителот е должен да прикачи известување на вратата од извршителската канцеларија за отсуството, периодот за кој е отсутен и за контакт податоците на извршителот кој му е заменик извршител.

(4) Решението од ставот (3) на овој член се донесува во рок од 15 дена од денот на приемот на известувањето.

(5) По престанок на отсуството на извршителот, извршителот ја продолжува работата во канцеларијата, за што писмено ја известува Комората и Министерството. 
(6) Комората води евиденција на отсуствата на извршителите, за што на крајот на годината доставува писмен извештај до Министерството.“
Член 13
Во членот 49 став (1), по зборот „отсуство“ запирката и зборот „смрт“ се бришат.
По ставот (2) се додава нов став (3), кој гласи: 

„(3) Министерството може да не го прифати предлогот на извршителот за именување на заменик извршител поради неисполнување на условите за именување согласно со членот 33 од овој закон. Доколку Министерот не го прифати предлогот за именување на заменик извршител, писмено ќе го извести извршителот, со наведување на причините за неименување.“
Ставовите (3) и (4) стануваат ставови (4) и (5).

Во ставот (5) кој станува став (6), алинејата 4 се брише.
Ставот  (6) станува став (7).

По ставот (7) се додава нов став (8) кој гласи:
„(8) Одредбите од овој закон за престанок на должноста извршител, за овластувањата и должностите на извршителот, за надзор над работата и дисциплинска одговорност соодветно се применуваат и за заменикот извршител.“
Член 14
Во членот 54 по ставот (5) се додава нов став (6) кој гласи:
„ (6) Овластените лица кои вршат надзор над работата на извршителите и Комората на извршители имаат право на додаток на плата заради специфичност и сложеност во извршувањето на работните задачи во висина од  30% од износот на основната плата кој го пропишува министерот за правда.“

Член 15
Во членот 55 став (3), бројот „15“, се заменуваат со бројот „30“.

Член 16
Во членот 56 став (2) по алинеја 4 се додава нова алинеја 5 која гласи: 
„ - износ на наплатени средства за: надоместок за обработка на предмет, трошоци за преземени дејствија и награда за реализираните извршни исправи од примените во извештајната година,“.
Член 17
Во членот 57 став (3) по зборот ,,Комората“ се додаваат зборовите „и Правилникот за професионалните стандарди на извршителите.“

Член 18
Во членот 59 став (2) по зборот ,,извршителите“, се додава запирка и зборовите „Правилникот за професионалните стандарди на извршителите“.
Во ставот (5) се додава нова реченица која гласи: „Претседателот на Комората писмено го известува Министерството дека против извршител е поднесен предлог за поведување на дисциплинска постапка, освен во случај кога предлогот е поднесен од министерот.“
Член 19
Во членот 64 алинеја 2, по зборот ,,извршителите“, се додава сврзникот ,,и“ и зборовите ,,Правилникот за професионалните стандарди на извршителите“

Во алинејата 9 точката се заменува со сврзникот ,,и“.

По алинејата 9, се додава нова алинеја 10 која гласи:

„- неуредно го води електронскиот уписник и не ги скенира списите во електронска евиденција.“

Член 20
Во членот 65 став (1) алинеја 7, зборовите „утврдено од страна на суд во постапка по приговор против неправилности во извршувањето“, се бришат.

Во алинејата 9, по зборот ,,извршувањето“, се додаваат зборовите ,,или не презема извршни дејствија“.
По алинејата 20,  се додава нова алинеја 21, која гласи:

„- кога постапува како заменик извршител и прима нови предмети спротивно на одредбите од овој закон,“.
Член 21
Во членот 66 алинеја 5, зборовите „утврдено од страна на суд во постапка по приговор против неправилности во извршувањето“, се бришат.

По алинејата 14,  се додаваат три нови алинеи кои гласат: 

„ - прими барање за извршување без извршна исправа во оригинал или заверен препис од изворникот или изводот на нотарската исправа, 
- паричните средства од реализираното извршување не ги распредели во законскиот рок,

- прима готови пари во текот на извршувањето,“.
Член 22
Членот 70 се менува и гласи:

„По конечноста и извршноста на одлуката за изречена дисциплинска мерка трајно одземање на правото за вршење на должноста и по конечност на одлуката на Министерот за престанок на должноста извршител, Претседателот на Комората го брише извршителот од Именикот на извршители.“

Член 23
Во членот 71 став (1) точка (в), зборот „рокот“ се заменува со зборот „денот“, а зборот „службата“ се заменува со зборот „должноста“.

Во точката (ѓ), зборот „правосилноста“ се заменува со зборот „конечноста“.

Во точката (е), зборот „правосилноста“ се заменува со зборот „конечноста“.

Член 24
Во член 72 ставот (2) се менува и гласи: 
,,(2) Барањето се поднесува до министерството и во него треба да биде определен денот за престанок на вршење на должноста.“
Во ставот (3) зборот ,,рокот“ се заменува со зборот ,,денот“, а зборот ,,поднесување“, се заменува со зборовите ,,денот определен во“. Во втората реченица зборот ,,министерството“ се заменува со зборот ,,министерот“, а зборот ,,рокот“ се заменува со зборот ,,денот“.
Член 25
Во членот 73 став (3), по зборот ,,спор“, се додаваат зборовите „во рок од осум дена од приемот на истата. Управниот суд одлучува во рок од 30 дена од денот на приемот на тужбата против решението на Министерството за престанок на должноста извршител или разрешување на извршителот, а по поднесена жалба Вишиот управен суд одлучува во рок од 30 дена од денот на приемот на жалбата.“.

Член 26
Во членот 74 став (1), зборот „правосилноста“ се заменува со зборот „конечноста“, а по зборовите ,,Заменикот на извршителот“, се додаваат зборовите ,,од редот на извршителите“.
Ставот (2) се менува и гласи: 
„(2) Доколку заменикот на извршител е лице вработено во канцеларијата на извршителот во случај на престанок на должноста на извршителот, Министерот за правда определува заменик од редот на извршителите. Должноста на извршителот определен од министерот, престанува во моментот на предавање на евиденцијата на именуваниот односно определениот извршител.“.
По ставот (2), се додава нов став (3), кој гласи: 
„(3) Ако на објавениот оглас не е именуван нов извршител министерот без одлагање ќе побара од Kомората предлог кој извршител од истото подрачје да се определи да ги превземе предметите на извршителот чија должност престанала и да продолжи да постапува по нив.  Комората предлогот го утврдува во рок од 15 дена по пат на жрепка помеѓу извршителите од подрачјето на основните судови од каде бил извршителот чија должност престанала. Министерот во рок од 15 дена од приемот на предлогот од Комората ќе донесе решение со кое ќе определи извршител од редот на именуваните извршители од истото подрачје којшто веднаш ќе ги превземе предметите на извршителот чија должност престанала и ќе продолжи да постапува по предметите. Комората ќе објави известување во „Службен весник на Република Северна Македонија“ и во два дневни весници, од кои што едниот на службен јазик што го зборуваат најмалку 20% од граѓаните на Република Северна Македонија, на кои што македонскиот јазик и кирилско писмо не им е мајчин јазик, кој извршител ги презема предметите од извршителот чија должност престанала.

Ставовите (3), (4) и (5), стануваат ставови (4), (5) и (6).

Во ставот (5) кој станува став (6), по зборот ,,извршител“, се додаваат зборовите ,,веднаш по отпочнувањето со работа,“.

Ставот (6) се брише.

По ставот (6) се додава нов став (7), кој гласи: 
„(7) Извршните предмети, уписници, деловодни книги, електронска евиденција, архивирани завршени предмети за кои тече рокот за чување, извод од состојба на посебната сметка на именуваниот извршител му се предаваат на именуваниот извршител. Примопредавањето на извршните предмети, уписници, деловодни книги, електронска евиденција, архивирани завршени предмети за кои тече рокот за чување, извод од состојба на посебната сметка ќе го изврши комисија именувана од претседателот на Комората, на именуваниот извршител, на определениот извршител или на заменикот на извршителот.

Ставот (7) кој станува став (8), се менува и гласи:

„(8) Извршителот или замениот на извршителот, кој продолжува со постапувањето на предметите на извршителот чија должност престанала има право на надомест на трошоците и наградата согласно Тарифата,  што се уредува со акт на Комората.“

Ставот (8), станува став (9).

Член 27
Во членот 75 став (1), зборовите „и замениците на извршителите“ и втората реченица, се бришат.

Член 28
Во членот 77 став (2) зборот „февруари“,се заменува со зборот „април“.

Член 29
По член 82, се додава нов наслов и нов член 82-а, кои гласат:
,,Унифициран и централизиран софтвер и Централна електронска архива
       Член 82-а

(1) Комората воспоставува унифициран и централизиран софтвер за водење на Уписниците за примени барања за извршување и управување со предметите, преку кој извршителите и Комората се поврзуваат со други институции за пристап до податоци потребни за спроведување на извршување.

(2) Комората води Централна електронска архива за примените предмети кај извршителите која ги опфаќа уписниците на извршителите и скенираните предмети од извршителите.“
Член 30
Во членот 84 став (2) бројот „30“ се заменуваат со бројот „45“.

Член 31
Во членот 86 став (2) зборот „три“ се заменува со зборот „осум“.

Ставот (3) се менува и гласи: 
„(3) Приговорот веднаш, а најдоцна во рок од 2 дена по приемот на приговорот до судот, се доставува на одговор до извршителот, кој е должен во рок од 3 дена да достави одговор по приговорот со копија од сите списи од предметот. Извршителот приговорот во рок од 2 дена го доставува  до странките, учесниците или третото лице“.
Во ставот (4) зборовите „72 часа“ се заменуваат со зборовите „осум дена“ и зборовите „истекот на рокот за одговор“ се заменуваат со зборовите „приемот на одговорот“.

Во ставот (6) по зборот „може“ се додаваат зборовите „во целост“.

Член 32
Во член 87 ставот (2) се менува и гласи :
„(2) Извршителот е ослободен од плаќање на судска такса за поднесената жалба или одговор на жалба. Жалбата или одговорот на жалба се поднесува преку основниот суд кој го донел решението во рок од осум дена по приемот на решението од членот 86 од овој закон.“

Во ставот (4), зборот „пет“ се заменува со зборот „осум“.

Во ставот (6), по зборот ,,странките“ се додава запирка, а сврзникот „и“ се брише и по зборот „учесникот“ се додаваат зборовите „или третото лице’.
Член 33
Во член 89 по ставот (3) се додава нов став (4) кој гласи:
„ (4) Против правосилната одлука на судот, не се дозволени ревизија и повторување на постапката.
Ставот (4), станува став (5).

Член 34
Во членот 91 став (1) по зборот „доверителот“ се додава запирка и се додаваат зборовите „доставено кај извршителот“.
Член 35
Во членот 93 став (1) алинеја 1, по зборовите „потврдата за“ се додаваат зборовите „правосилност и“, и по зборовите „извршност е“ се додава зборот „правосилно“.

Ставот (2) се менува и гласи:
„(2) Кога странката е правно лице и е определено бришење од трговскиот односно друг регистар, со што странката престанала да постои, извршителот со заклучок го запира извршувањето.“ 

Член 36
Во член 97 по ставот (2) се додава нов став (3) кој гласи:

,,(3) Ако третото лице не се согласува да се изврши попис, извршителот ќе побара дозвола од претседателот на судот да влезе и да го спроведе извршното дејствије попис на предмети.“
Ставот (3), станува став (4).

Член 37
Во членот 107 во првата реченица зборот „пак“ се брише, по зборовите „барање на доверителот“ се додаваат зборовите „повеќе од два пати“ и зборовите „92 став (1)“ се заменуваат со зборовите „93 став (1) алинеја 3“. 
Член 38
Во членот 112 став (1), по зборот ,,плати“ зборот „веднаш“ се заменува со зборовите „во рок од 3 дена “.

Член 39
Во членот 176 став (4), зборот ,,вешто лице“, се заменува со зборот ,,вештак“.
Член 40
Во насловот на членот 179 зборот ,,усно“, се заменува со зборот ,,електронско“.
Во членот 179 став (1), зборот ,,усно“, се заменува со зборот ,,електронско“, запирката се заменува со сврзникот ,,и“, а зборовите ,,и местото“, се бришат.

Во ставот (2), зборот ,,усно“ се заменува со зборот ,,електронско“, зборовите ,,во најмалку еден дневен весник кој излегува на целата територија на Република Македонија и“ се бришат, а по зборот ,,Комората“ се додаваат зборовите ,,и на систем за е-аукција“.

Во ставот (3), зборовите ,,за продажба во средствата за јавно информирање“, се заменуваат со зборовите ,,за продажба на систем за е-аукција“.

Во ставот (4), зборовите ,,запишано или законско“ се бришат.

Во ставот (5), зборот ,,еднократна“ се заменува со зборот ,,електронска“, а зборовите ,,во дневен весник“ се заменуваат со зборовите ,,на огласната табла на веб страната на Комората“.
Член 41
Во член 180 став (1), по зборот ,,законско“ се додаваат зборовите ,,или договорно“, а зборот ,,веднаш“, се заменува со зборовите ,,во рок од 3 дена“.

Член 42
Во член 181 став (1), зборот ,,усно“ се заменува со зборот ,,електронско“.

Во ставот (2), зборот ,,Усното“ се заменува со зборот ,,Електронското“, а зборовите ,,пред извршителот во простории што тој ќе ги определи“, се заменуваат со зборовите ,,преку системот за е-аукции на Централниот регистар на Република Северна Македонија“.

Во ставот (3) зборот ,,присуствува“, се заменуваат со зборовите ,,е пријавен“.

Член 43
По членот 184, се додава нов наслов и нов член 184-а кои гласат:

,,Објава преку системот за е-аукција
Член 184-а
Објавата за електронско јавно наддавање преку системот за е-аукција содржи: заклучок за продажба, датум на објавата, датум и време на почеток и завршување на електронското јавно наддавање, , податок дали се работи за прва или втора продажба, почетна цена на продажбата, а може да содржи и фотографии или видео запис од недвижноста која се продава.“ 

Член 44
Во членот 185 по ставот (3), се додава нов став (4) кој гласи:

,,(4) По исклучок, во случај од член 182 став (3) од овој закон, второто јавно наддавање ќе се одржи по истекот на продолжениот рок, а во роковите уредени со ставот (3) од овој член.“

Ставовите (4) и (5), стануваат ставови (5) и (6).

Член 45
Во член 186 ставовите (1), (2) и (3) се менуваат и гласат:

,,(1) Пред почетокот на електронското јавно наддавање, извршителот по службена должност по електронски пат потврдува дека се исполнети условите за одржување на јавното наддавање. Доколку извршителот не потврди дека се исполнети условите за одржување на електронското јавно наддавање, најдоцна еден час пред почетокот на наддавањето, електронското јавно наддавање нема да се одржи.

(2)Почетната цена утврдена со заклучокот за продажба е видлива на порталот е-аукција и претставува цена по која почнува наддавањето.

(3) По заклученото наддавање, извршителот веднаш утврдува кој понудувач понудил највисока цена, за што изготвува записник во кој е содржан заклучок за продажба, кој го доставува до странките и сите учесници на наддавањето.“
Ставот (4), се брише.

Во ставот (5), кој станува став (4), зборот ,,усното“, се заменува со зборот ,,електронското“.
Во ставот (6) кој станува став (5) по зборовите ,,продажба со“, се додава зборот ,,електронско“.
Ставот (7), станува став (6).

Член 46
По членот 186, се додава нов наслов и нов член 186-а, кои гласат:

,, Запирање на извршување врз недвижност

Член 186-а

Извршителот ќе го запре извршувањето спрема непродадената недвижност, ако:

-доверителот не ставил предлог за нова продажба по второто јавно наддавање и

-недвижноста не се продаде ниту на новата продажба одржана по предлог од доверителот согласно член 185 став (4) од овој закон.“ 

Член 47
Во членот 187 став (1), зборовите ,,во најмалку еден дневен весник кој излегува на целата територија на Република Македонија и електронски“, се бришат.

Член 48
Во насловот на член 205-а, зборовите ,,над недвижен имот опишан“, се заменуваат со зборовите ,,врз идна градба опишана“, а зборот ,,предбележба“ се заменува со зборот ,,предбележување“.
Во членот 205-а став (1) зборовите ,,имотот кој е опишан“, се заменуваат со зборовите ,,изградениот дел од идната градба која е опишана“, а зборовите ,, идната градба“ се заменуваат со зборовите ,,изграденост на идната градба и согласно одобрението за градење издадено од надлежен орган“.
Во ставот (3), по зборовите ,,спроведување на“ се додаваат зборовите ,,промена на инвеститор и“, а зборовите ,,како и правен основ за запишување на промена на инвеститор и носител на градба“ се бришат.

Ставот (4) се менува и гласи:

,,(4) При спроведување на извршување на друг посебен дел од  идна градба (стан, деловен простор, гаража и помошна просторија) опишан во лист за предбележување на градбата, на кој дел е прибележано правното дело за промет на предбележаното право на сопственост,  купувачот се стекнува со правен основ за стекнување сопственост на тој дел од идната градба што се извршува. 

Член 49
Во член 218 по ставот (1) се додаваат два нови става (2) и (3), кои гласат:

,,(2) Средствата на сметката на Република Северна Македонија и нејзините органи, единиците на локалната самоуправа и јавните претпријатија не претставуваат предмети и права во смисла на став (1) на овој член.

(3) Врз средствата на сметката на Република Северна Македонија и нејзините органи, единиците на локалната самоуправа и јавните претпријатија кои се определени за исплата на бруто плата на вработените и средствата за исплата на комуналните трошоци не може да се спроведува извршување.“

Ставот (2) станува став (4).

Член 50
Насловот пред членот 239-а и членот 239-а се менуваат и гласат:

,, Преземање извршни дејствија над објекти и делови на објекти кои не исполнуваат услови за запишување на право на сопственост во катастар на недвижности 

Член 239-а

(1)  Ако објект или дел на објект над кој се спроведува извршување не ги исполнува условите за запишување на правото на сопственост во катастар на недвижности, извршителот врши попис на предметниот објект или дел на објект, за што се составува записник кон кој се прилага геодетски елаборат за посебни намени - теренска идентификација.

(2)      На пописот на објектот од ставот (1) на овој член извршителот ќе ги повика странките и носителот на правото на сопственост на земјиштето на кој се наоѓа објектот од ставот (1) на овој член.  
(3)      Записникот се прибележува во имотниот лист на катастарската парцела запишана со право на сопственост, а на која катастарската парцела се наоѓа објектот од ставот (1) на овој член, односно во имотниот лист каде е запишан постојниот објект доколку станува збор за попис на дел на објектот.

(4)      Со прибележување на записникот за попис во имотен лист согласно со ставот (3) на овој член, не се ограничува правото на сопственост на друго лице различно од должникот.

(5) Прибелешката од став (3) се брише по барање на извршителот.“ 
Член 51
Низ целиот текст на законот зборовите: „Република Македонија“ се заменуваат со зборовите: „Република Северна Македонија“.
ПРЕОДНИ И ЗАВРШНИ ОДРЕДБИ

 Член 52

Подзаконските акти предвидени со овој закон ќе се донесат во рок од два месеца од денот на влегувањето во сила на овој закон. 






      Член 53

Софтверски систем од член 30 од овој закон и Централната електронска архива, Комората ќе ги воспостави во рок од 6 месеци од денот на влегувањето во сила на овој закон.

      Член 54

Одредбите од член 40 до член 45 од овој закон, ќе се применуваат по 3 месеци од денот на стекнување на услови за функционирање на системот е-аукција, за што Централниот регистар е должен да го извести Министерството. 







      Член 55

Извршувањата започнати согласно со одредбите од Законот за извршување („Службен весник на Република Македонија“ број 35/2005, 50/2006, 129/2006, 8/2008, 8320/2009, 50/10, 83/10, 88/10, 171/10, 148/11 и 187/13) и Законот за извршување („Службен весник на Република Македонија“ број 72/16, 142/16, 233/18, 14/20 и 154/23), ќе продолжат согласно со одредбите од овој закон.

        Член 56

Овој закон влегува во сила осмиот ден од денот на објавувањето во „Службен весник на Република Северна Македонија“.

О Б Р А З Л О Ж Е Н И Е 

НА НАЦРТ - ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ИЗВРШУВАЊЕ
I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГ ЗАКОНОТ

Предлог законот содржи 56 члена.


Со членот 1, се врши прецизирање на одредбата која се однесува на извршување на одлука на странски суд.

Со членот 2, се врши усогласување на терминот ,,парични средства“ со Законот за платежни услуги и платни системи.


Со членот 3, се врши прецизирање на одредбата која се однесува на трансакциите кои ги врши должникот на предмет или право на сопственост за да се спречи спроведување на извршување односно зборот ,,поништување“, се заменува со зборот ,,ништовност“ на трансакции.

Со членот 4, се уредува дека, како извршна исправа кон барањето за извршување, се поднесува и заверен препис од изворникот изготвен од нотар. 

Со членот 5, се прецизира дека извршителот извршува извршни исправи на органот чие седиште е на подрачјето за коешто е именуван кој одлучувал во прв степен, како и дека министерот со правилник го определува бројот на извршителите за подрачјето на основниот суд, 
Со членот 6, се уредуваат правата и обврските на извршителите кога се  здружуваат заради заедничко покривање на трошоците за заедничките простории кои ги користат за вршење на извршителската должност.

Со членот 7, се уредува рокот за уписот на новоименуваниот извршител во Именикот на извршители кој го води Комората на извршители. 
Со членот 8, се уредува основ за воведување на професионални стандарди за работењето на извршителите, се брише пломбата од причина што извршителите не ја користат во своето работење, се врши прецизирање на одредбите кои се однесуваат на посебната трансакциска сметка која е должен да ја отвори извршителот со Законот за платежни услуги и платни системи и се уредува дека извршителот е должен да се регистрира за електронска достава во системот за електронска достава на судски писмена во судот.

Со членот 9, во членот 40 кој се однесува на извршни дејствија кои ги презема извршителот, алинејата 10 која се однесува на пломбирање на подвижни предмети и недвижности се брише од причина што извршителите не ја употребуваат во своето работење.

Со членот 10, во членот 41 од законот кој се однесува на обврската за соработка со извршителите на државните органи и правните лица кои водат регистри, се уредува дека податоците на извршителот можат да му ги дадат и во писмена форма доколку не постојат технички услови за електронска достава на електронска адреса.

Со членот 11, се врши прецизирање на роковите во денови, кога се одлучува по барање за изземање на извршител.

Со членот 12, се уредува нова одредба за отсуства на извршителите и се уредуваат постапката за известување на Комората на извршители, министерството и јавноста во случај на отсуство на извршителот, давањето на одобрение за отсуството и дека Комората води евиденција на отсуствата.
Со членот 13, се врши прецизирање дека заменикот извршителот не може да го заменува извршителот во случај на смрт на извршителот и по кои услови министерството може да не го прифати предлогот на извршителот за именување на заменик извршителот како и дека одредбите од законот за престанок на должноста извршител, за овластувањата и должностите на извршителот, за надзор над работата и дисциплинска одговорност соодветно се применуваат и за заменикот извршител.

Со членот 14, се уредува дека овластените лица од министерот за правда кои вршат надзор над работата на извршителите и Комората на извршители поради специфичноста и сложеноста на работните задачи, имаат право на додаток на плата во висина од  30% од износот на основната плата кои ја примаат овластените лица.

Со членот 15, се зголемува рокот за доставување на извештајот од извршен надзор над работата на извршителот до извршителот и Комората од 15 на 30 дена, со оглед на тоа што во надзорот овластените лица можат со записникот кои се изготвува на денот на надзорот, да му определат дополнителен рок на извршителот за отстранување на констатираните недостатоци, за што извршителот е должен дополнително, а пред изготвување на извештајот за извршен надзор, да приложи доказ за постапувањето. 

Со членот 16, се уредува дека годишниот извештај кој го доставува Комората на извршители до министерството, содржи и износ на наплатени средства за: надоместок за обработка на предмет, трошоци за преземени дејствија и награда за реализираните извршни исправи од примените во извештајната година.
Со членот 17, се врши прецизирање на терминот несовесно постапување кое го опфаќа и постапувањето на извршителот спротивно на Правилникот за професионалните стандарди на извршителите.

Со членот 18, се уредува дека Претседателот на Комората поднесува предлог за поведување на дисциплинска постапка против извршител доколку истиот постапува спротивно на Правилникот за професионалните стандарди на извршителите, како и се воведува обврска на претседателот на Комората да го извести министерството доколку против извршител поднесе предлог за поведување на дисциплинска постапка.

Со членот 19, се врши проширување на дисциплинските повреди за кои е пропишана дисциплинска мерка писмена опомена, јавна опомена или парична казна.

Со членот 20, се врши прецизирање и дополнување на дисциплинските повреди за кои е пропишана дисциплинска мерка парична казна или привремено одземање на правото за вршење на должноста извршител.

Со членот 21, се врши дополнување на дисциплинските повреди за кои е пропишана дисциплинска мерка привремено или трајно одземање на правото за вршење на должноста извршител.

Со членот 22, се врши прецизирање на одредбата која се однесува на бришење на извршителот од Именикот на извршители, кога ќе му престане должноста извршител.
Со членот 23, се врши прецизирање на одредбата која се однесува на престанок на должноста извршител и дека престанокот се смета од денот на конечноста на одлуката за престанок на должноста.

Со членот 24, се врши прецизирање на одредбата која се однесува на престанок на должноста извршител по барање од извршителот.

Со членот 25, се уредуваат рокови за постапување и одлучување на Управниот суд и Вишиот управен суд по поднесена тужба против решение за престанок на должноста извршител.

Со членот 26, се врши прецизирање на постапката за именување на извршител во случај на престанок на должноста на извршителот, кој го заменува извршителот за периодот од престанокот до предавање на евиденцијата на именуваниот односно определениот извршител, определувањето на извршител од страна на министерот по пат на претходна ждрепка од Комората и примопредавањето на извршните предмети, уписници, деловни книги, електронската евиденцијата и архивираните завршени предмети од претходниот на новиот извршител и определувањето на надоместот на трошоците за извршителот и заменикот на извршителот кој продолжува да постапува по предметите на претходниот извршител.

Со членот 27, се врши прецизирање дека само извршителите се здружуваат во Комора на извршители.

Со членот 28, се уредува дека наместо во февруари, Собранието на Комората на извршители се состанува во април.

Со членот 29, се уредува дека Комората воспоставува унифициран и централизиран софтвер за водење на Уписниците за примени барања за извршување и управување со предметите, преку кој извршителите и Комората се поврзуваат со други институции за пристап до податоци потребни за спроведување на извршување и дека Комората води Централна електронска архива за примените предмети кај извршителите која ги опфаќа уписниците на извршителите и скенираните предмети од извршителите.

Со членот 30, се продолжува рокот за важење на писмената дозвола за преземање на дејствија во станот на должникот од 30 на 45 дена од денот на издавањето од страна на Претседателот на судот.
Со членот 31, се зголемува рокот за поднесување а приговор од 3 на 8 дена и се зголемува рокот за одлучување на судот по примен приговор против незаконитост на извршни дејствија на извршител од 72 часа на 8 дена.
Со членот 32, се уредува дека извршителот е ослободен од плаќање на судска такса за поднесена жалба и одговор на жалба, од причина што извршителот не е странка во постапката и истиот е должен да ја докаже законитоста на преземеното дејствие против кое првостепениот суд донел решение по поднесен приговор со кое извршното дејствие е ставено вон сила поради утврдени незаконитости во постапувањето на извршителот.
Со членот 33, се уредува дека против правосилната одлука на судот по поднесен приговор против извршно дејствие на извршител, не се дозволени вонредни правни лекови односно ревизија и повторување на постапката, а со тоа и непотребно одолговлекување на извршувањето.

Со членот 34, се прецизира одредбата со тоа што се уредува дека барањето за одлагање на извршувањето од страна на доверителот, се поднесува кај извршителот.

Со членот 35, се уредува дека извршителот го запира извршувањето ако потврдата за правосилност и извршност е укината, како и дека извршителот со заклучок го запира извршувањето доколку странката е правно лице и е определено бришење од трговскиот односно друг регистар, со што странката престанала да постои.
Со членот 36, се уредува дека ако третото лице, кај кое се наоѓаат должниковите предмети, не се согласува да се изврши попис, извршителот ќе побара дозвола од претседателот на судот да влезе и да го спроведе извршното дејствије попис на предмети.

Со членот 37, се врши прецизирање на одредбата од член 107 од законот, која се однесува на бришење на права и товари во заложен регистар доколку побарувањето на доверителот е намирено, или пак барањето за извршување е повлечено, или настанале правните последици од одлагање на извршувањето.

Со членот 38, се врши прецизирање на одредбата од член 112, со која наместо веднаш се продолжува рокот во кој купувачот е должен да ја плати цената за подвижните предмети кои биле дадени на јавна продажба, односно должен е цената да ја плати во рок од 3 дена по заклучувањето на наддавањето, односно склучувањето на договорот за продажба со непосредна спогодба.
Со членот 39, се врши прецизирање на одредбата од член 176, односно дека заради идентификација на недвижноста извршителот со заклучок може да определи вештак.
Со членот 40, се уредува дека продажбата на недвижен имот, ќе се врши преку електронско јавно наддавање преку системот за е-аукции на Централниот регистар на Република Северна Македонија.

Со членот 41, се уредува дека право на првенствено купување на недвижност има и лице кое има договорно право на првенствено купување, покрај лицата кои имаат законско право на првенствено купување.

Со членот 42, се уредува дека електронското јавно наддавање се врши само преку системот за е-аукции на Централниот регистар на Република Северна Македонија.

Со членот 43, се уредува содржината на објавата преку системот на е-аукција при Централниот регистар на Република Северна Македонија.

  Со членот 44, се уредува дека второто јавно наддавање ќе се одржи по истекот на продолжениот рок за плаќање на цената, но во рокот уреден со членот 185 став (3) од законот.
Со членот 45, се уредува постапката за одржување на електронско јавно наддавање, при што извршителот проверува дали се исполнети условите за јавното наддавање, почетната цена и дека по извршената продажба извршителот изготвува записник за продажбата и заклучок за продажба.

Со членот 46, се уредува дека извршителот ќе го запре извршувањето спрема непродадената недвижност, ако доверителот не ставил предлог за нова продажба по второто јавно наддавање и недвижноста не се продаде ниту на новата продажба одржана по предлог од доверителот согласно член 185 став (4) од овој закон, кое нешто до сега не беше уредено со законот.

Со членот 47, се уредува дека Заклучокот за продажба со непосредна спогодба во кој се определуваат условите и времето на продажбата со непосредна спогодба, кој ќе се објави само на веб страницата на Комората најмалку осум дена пред денот на продажбата, со цел намалување на трошоците и за објава во Службен весник на РСМ.

Со членот 48, се прецизираат одредбите од член 205-а, која се однесува на спроведување на извршување на идна градба како целина и посебен дел.

Со член 49, се прецизира дека средствата на сметката на Република Северна Македонија и нејзините органи, единиците на локалната самоуправа и јавните претпријатија не претставуваат предмети и права врз кои може да се спроведе извршување за наплата на парични побарувања на доверители спрема Република Македонија и нејзините органи, единиците на локалната самоуправа и јавните претпријатија. Врз средствата на сметката на Република Северна Македонија и нејзините органи, единиците на локалната самоуправа и јавните претпријатија кои се определени за исплата на бруто плата на вработените и средствата за исплата на комуналните трошоци не може да се спроведува извршување.

Со членот 50, се уредува преземањето извршни дејствија над објекти и делови на објекти кои не исполнуваат услови за запишување на право на сопственост во катастар на недвижности односно бесправно изградените објекти.
Со членот 51, се врши усогласување на одредбите од законот со Уставот на Република Северна Македонија, според кој се додава додавката Северна пред Македонија.

Со членот 52, се уредува рокот од два месеца во кој ќе се донесат подзаконските акти предвидени со законот.

Со членот 53, се уредува преоден рок од 6 месеци, во кој ќе се извршат соодветните подготовки од страна на Комората на извршители за воспоставување на единствен унифициран софтверски систем по кои што ќе работат сите извршители и Централна електронска архива за сите предмети на извршителите.

Со членот 54, се уредува преоден период за започнување на функционирањето на системот е-аукција, преку кој извршителите ќе вршат електронска продажба на недвижностите.
Со членот 55, се уредува дека извршувањата кои се започнати согласно со одредбите од Законот за извршување („Службен весник на Република Македонија“ број 35/2005, 50/2006, 129/2006, 8/2008, 8320/2009, 50/10, 83/10, 88/10, 171/10, 148/11 и 187/13) и Законот за извршување („Службен весник на Република Македонија“ број 72/16, 142/16, 233/18, 14/20 и 154/23), ќе продолжат согласно со одредбите од овој закон.
Со членот 56, се уредува влегувањето во сила на законот.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Одредбите од овој Закон  има директна поврзаност со одредбите од Законот за парнична постапка, Законот за катастар на недвижности и законите со кои се уредува електронскиот потпис.


III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИОТ ЗАКОН

Со донесувањето на предложениот закон се очекува да се зголеми ефикасноста во работата на извршителите и да се зајакне извршителската  дејност, да се подобри квалитетот на работењето на извршителите, ќе се зголеми успешноста на извршителите и следење во чекор на европските трендови во сферата на присилното извршување. Сите овие придобивки од новиот закон, најпосле ќе импилицираат и позитивни последици за доверителите во Република Северна Македонија, кои што на побрз, поедноставен, поекономичен и поефикасен начин ќе можат да ги остварат своите права востановени со правосилни судски и конечни управни одлуки.                                                                                             

ОДРЕДБИ КОИ СЕ МЕНУВААТ
Извршување на одлука на странски суд

Член 8

Извршување на одлука на странски суд може да се спроведе во Република Македонија ако одлуката ги исполнува претпоставките за признавање утврдени со

закон или меѓународен договор ратификуван во согласност со Уставот на Република Македонија.
Значење на одделни изрази

Член 11

Одделни изрази употребени во овој закон го имаат следново значење:

1) „побарување“ е право на наплата на паричен износ или право на некое сторување или несторување или трпење;

2) „доверител“ е лице чие побарување се остварува;

3) „должник“ е лице спрема кое се остварува побарување;

4) „странка“ е доверител и должник;

5) „учесник“ е лице кое во извршувањето остварува некое свое право или правен интерес, а не е странка во извршувањето;

6) “трето лице” е лице кое тврди дека во поглед на предметот на извршувањето има некое право;

7) „извршител“, „заменик на извршител“ и „помошник на извршител“ се лица кои вршат јавни овластувања утврдени со закон, именувани/назначени согласно со одредбите на овој закон и кои директно одлучуваат за дејствијата што треба да се преземат во рамките на нивните овластувања, за да се спроведе извршната исправа и да ги преземат извршните дејствија;

8) „земјоделец“ е лице на кое земјоделското производство му е претежен извор на приходи и е регистриран како индивидуален земјоделец;

9) „јавна книга“ и „регистри“ се Катастар на недвижности, Централен депозитар за хартии од вредност, Централен регистар на Република Македонија – Заложен регистар, Централен регистар на Република Македонија - Регистар на вложувања  во недвижности на нерезиденти во Република Македонија, Регистар на воздухоплови на Република Македонија, Единствен регистар на даночни обврзници, Евидентен регистар за стечај, Судски регистар, Трговски регистар, Единствен регистар на трансакциски сметки, Регистар на моторни и приклучни возила и евиденција на регистрираните моторни и приклучни возила, матична книга на умрени, матична книга на венчани, матична книга на родени, Регистар на трговски марки и другите права од индустриска сопственост и други регистри востановени со закон;

10) „впаричување“ е претворање на имотот и имотните права во пари;

11) „парични средства“ претставуваат сите средства на трансакциските и жиро сметки, штедни влогови, нерезидентни сметки, како и готови пари кои ги поседуваат должниците;

12) „плата“ се сите примања на должникот врз основа на тековниот и минатиот

труд;.

Поништување на трансакции

Член 27

(1) Трансакциите преземени пред извршувањето на извршната исправа, кои се неопходни за исполнување на побарувањата на доверителот, или со кои одредени доверители се ставаат во поповолна положба, или кои се преземаат само со цел да се спречи извршувањето врз тој предмет или право врз таа сопственост, нема да имаат правно значење врз извршувањето на извршната исправа.

(2) Трансакциите од ставот (1) на овој член ќе се сметаат за ништовни ако се преземени во период од шест месеци пред донесувањето на извршната исправа.

(3) Ништовноста на трансакциите се утврдува со правосилна одлука донесена во парнична постапка.
Поднесување на барање за извршување

Член 28

(1) Барањето за извршување на извршната исправа доверителот го поднесува до извршителот во писмена форма со приложување на извршната исправа во оригинал, извод од изворникот, односно заверен препис на изводот од изворникот. Доколку извршната исправа не е приложена во оригинал, доверителот приложува и изјава заверена кај нотар дека не повел постапка за извршување пред друг извршител за истата извршна исправа.

Ставот 2 е укинат, види: Одлука на Уставниот суд У.бр.143/2016 (“Службен весник на РМ“ бр.178/17).

(3) Извршителот е должен да постапува по барањето за извршување.

(4) Со врачувањето на извршната исправа чие извршување се бара, извршителот е овластен да избере средства на извршување и предмети на должникот заради целосно извршување на извршната исправа.
Поим и број на извршители

Член 32

(1) Извршителот е лице кое врши јавни овластувања утврдени со закон именувано од Министерството за правда (во натамошниот текст: Министерството), согласно со одредбите од овој закон.
(2) Извршителот се именува за подрачјето на основен суд и извршува извршни исправи на судот, нотарот или органот чие седиште е на подрачјето за коешто е именуван, а при спроведување на извршувањето презема дејствија на целата територија на Република Македонија.

(3) Извршителот може да врши и други работи утврдени со закон.

(4) Бројот на извршителите за подрачјето на основниот суд го определува министерот врз основа на претходно прибавена согласност од Владата на Република Македонија. Бројот на местата се определува врз основа на мислење од претседателот на основниот суд за бројот на правосилните и извршните одлуки на основниот суд, од Нотарската комора на Република Македонија податок за бројот на извршни нотарски исправи, како и по прибавено мислење на Комората на извршители.
Свечена изјава, повелба за именување и започнување со работа

Член 35

(1) По именувањето извршителот во рок од пет дена е должен да даде свечена

изјава пред министерот.

(2) Свечената изјава гласи:

„Изјавувам дека извршувањето ќе го спроведувам совесно, чесно и непристрасно, во согласност со Уставот и законите на Република Македонија.“.
(3) Истовремено со давањето на свечената изјава, министерот му предава на извршителот повелба за именување. Копија од повелбата за именување во рок од три дена од денот на предавањето на повелбата, се доставува до Комората.

(4) Само извршителот именуван од страна на Министерството може да го користи називот извршител.

(5) Комората веднаш, а не подоцна од три дена од денот на изготвувањето на мислењето од претседателот на Комората за утврдување на просторните услови и

склучениот договор за осигурување од одговорност за штета сторена на трети лица, ќе го определи и објави во „Службен весник на Република Македонија“ датумот на почетокот со работа на извршителот.

(6) Ако извршителот не започне со работа во рок од три месеца од објавувањето на датумот на почетокот со работа во „Службен весник на Република Македонија“ односно шест месеци од именувањето за извршител, го губи правото да се запише во Именикот на извршители и правото да ја врши должноста извршител, освен во случај од ставот (7) на овој член, а повелбата од ставот (3) на овој член не произведува правно дејство.

(7) Извршителот може пред истекот на рокот предвиден во ставот (6) на овој член да побара од Министерството продолжување на рокот за уште три месеци, поради лични здравствени причини на извршителот, или пак во неговото потесно семејство.

(8) Именуваните извршители се запишуваат во Именикот на извршителите што го води Комората во електронска форма, со денот на започнување со работа.

(9) Именуваниот извршител е должен најдоцна во рок од 30 дена од денот на именувањето, да пополни анкетен лист со детален попис на недвижен имот, подвижни предмети од поголема вредност, хартии од вредност и побарувања и долгови, како и друг имот што е во негова сопственост, или сопственост на членовите на неговото семејство, со наведување на основот на стекнување на пријавениот имот и депонира заверена изјава од нотар за откажување од заштита на банкарска тајна во однос на сите сметки во домашни и странски банки. Извршителот има обврска да пополни анкетен лист во рок од 30 дена по престанувањето на должноста. Анкетниот лист се доставува до Државната комисија за спречување на корупција и Управата за јавни приходи.
Седиште, печат, штембил, пломба, потпис, дигитален сертификат издаден

од овластен издавач на сертификати (електронски потпис), посебна сметка

и електронско поврзување

Член 36

(1) Извршителот има седиште во местото, кое територијално припаѓа на подрачјето на основниот суд, за кој тој е именуван. Во градовите каде нема именувано извршител, Комората, еднаш на две недели најмалку по 4 часа, обезбедува присуство на извршител, од редот на извршителите именувани за подрачјето на основниот суд на кој територијално припаѓа градот. Комората, водејќи сметка за рамномерно одредување на извршителите, го определува извршителот чија задача е да прима барања за извршување од физички лица, на начин пропишан со акт на Комората. Делегираниот извршител дејноста ја врши во просториите на општината, која за таа цел има обврска да обезбеди соодветен простор. За примените барања за извршување од тие градови, извршителот е должен да достави извештај до Комората.
(2) Печатот и штембилот на извршителот го содржи грбот на Република Македонија ознака извршител, личното име на извршителот и местото каде што му е седиштето. Отисоците од печатот, штембилот и пломбата ги одобрува и заверува претседателот на Комората, а истите се депонираат во судот на чие подрачје е именуван извршителот и Комората. Печатот, штембилот и пломбата по престанок на должноста извршител се депонираат во Комората. Во случај на оштетување или потрошување, потрошените односно уништените печати се депонираат во Комората заради уништување. Кога се издаваат нови печати и штембили тие се означуваат со редни броеви.

(3) По давањето на свечената изјава извршителот депонира потпис, отисок од печат и пломба во основниот суд, за чие подрачје тој е именуван и во Комората.

(4) Извршителот е должен да обезбеди дигитален сертификат издаден од овластен издавач на сертификати (електронски потпис) веднаш по давањето на свечената изјава.

(5) Извршителот пред започнувањето со работа, независно од редовната сметка, треба да отвори посебна сметка кај еден од носителите на платниот промет на која ќе се уплатуваат единствено парите од реализираните извршувања и ќе се користи исклучиво за намирување на доверителите. Извршителот е должен парите од реализираните извршувања кои се наоѓаат на посебната сметка, да ги пренесе на сметка на доверителот веднаш, односно првиот следен работен ден по релизираното извршување, но не подолго од 15 дена од денот на релизираното извршување во случај на негова болест или други оправдани причини. Во случај кога е изјавена жалба на решението на судот по приговор за сторени незаконитости при извршувањето или по барањето за одлагање на извршувањето, извршителот ги пренесува парите од посебната сметка по правосилноста на решението независно од рокот определен понапред во овој став.

(6) Ако на посебната сметка на извршителот се пристигнати средства за кои што не може да се утврди за кој предмет се уплатени или од кого се уплатени, по истекот на пет години сметано од денот на уплатата на парите, извршителот истите ќе ги пренесе на сметка на Комората. Вака пренесените средства се сметаат за приход на Комората.

(7) Посебната сметка на извршителот не може да биде предмет на присилно извршување на извршна исправа против извршителот како должник.

(8) Извршителот е должен својот печат и штембил да ги чува со посебно внимание. Во случај на губење на печатот или штембилот извршителот е должен веднаш по електронски и писмен пат да ги извести судот, на чие подрачје е неговото седиште и Комората.

(9) За изгубениот печат, штембил и пломба судот од ставот (2) на овој член ќе објави оглас во „Службен весник на Република Македонија“. Во случај печатот, штембилот и пломбата подоцна да бидат најдени, тие ќе бидат поништени со сечење на два дела.

(10) Извршителот пред започнувањето со работа е должен да се поврзе електронски со Агенцијата за катастар на недвижности, Клириншките куќи, банките, Централниот регистар, Управата за водење на матични книги, Министерството за внатрешни работи и за конкретен предмет по електронски пат да ги доставува налозите, записниците, заклучоците, и другите документи кои произлегуваат од вршењето на неговата работа.
Дејствија кои ги презема извршителот

Член 40

(1) Извршителот ги презема следниве дејствија:

- прима барања за извршување,

- врши достава на судски писмена врз основа на решение на суд согласно одредбите на Законот за парнична постапка,

- врши достава на налози, записници, заклучоци и други документи кои произлегуваат од вршењето на неговата работа,

- врши легитимирање на странките и учесниците во извршувањето,

- прибира податоци за имотната состојба и други податоци за должникот во функција на извршувањето,

- донесува налози и заклучоци, составува записници, барања, потврди и службени белешки, согласно со одредбите на овој закон,

- врши попис, процена, пленидба и продажба на подвижни предмети, права и недвижности, прима средства од должникот, предава во владение,

- распределува средства од извршување,

- врши продажба на подвижни и недвижни предмети и спроведува извршување

врз други имотни права во стечајна постапка, по барање на стечајниот управник,

освен продажба на деловниот потфат,

- врши пломбирање (запечатување) на подвижни предмети и недвижности заради оневозможување на нивната употреба или трошење со ставање жиг на извршителот,

- врши испразнување од луѓе и од ствари и предавање на недвижности и

презема други дејствија потребни за спроведување на извршувањето определени со закон,

- врши објавување во средствата за јавно информирање,

- поднесува барање за поставување на старател за посебни случаи до Центарот за социјални работи кога адресата на должникот е непозната или нема застапник,

- поднесува барање за добивање на податоци за поседување на трансакциска сметка до правното лице кое го води Единствениот регистар на трансакциски сметки во врска со предметот на извршување,

- дава известување за состојба на предмет по барање на странките,

- презема други дејствија во врска со доверени работи од судот,

- презема дејствија за обезбедување на материјални докази како доверена работа од судот,

- издава потврда за намиреност на побарувањето и
- презема и други дејствија предвидени со закон.

(2) При спроведување на дејствијата утврдени со ставот (1) на овој член, извршителот може да врши фото и видео документирање на дејствието во согласност со закон.

(3) Извршителот е должен со личните податоци да постапува согласно со прописите за заштита на личните податоци, при спроведување на извршувањето согласно со овој закон.

(4) Извршителот е должен да го чува како тајна се она што е од личен карактер што го сознал при спроведување на извршувањето, освен ако од закон или од волјата на странките не произлегува нешто друго (извршителска тајна). Извршителската тајна се должни да ја чуваат и лицата вработени кај извршителот. Должноста за чување на тајната останува трајна.

(5) При преземањето на дејствијата, извршителот ги изготвува налозите, заклучоците, записниците, барањата, службените белешки, потврдите и другите акти со форма пропишана од министерот. Актите кои не се во пропишаната форма се сметаат за неважечки.

(6) На извршителот само врз основа на одлука на суд или јавен обвинител, може привремено да му се одземат списите на извршниот предмет, за што се издава писмена потврда за одземените списи, која се заведува во Уписникот утврден во член 45 од овој закон.
Обврска за соработка со извршителите

Член 41

(1) Со цел за непречено спроведување на извршувањето, извршителот има право на пристап до сите информации и податоци од работодавецот, банките, јавните книги, нотарите и регистрите за конкретен должник.

(2) Извршителот при спроведување на извршувањето е должен по електронски пат, за конкретен должник да побара податок од евиденциите кои ги водат органите на државната управа, или од правно лице кое води регистар. Органот на државната управа, односно правното лице кое води регистар бараните податоците на извршителот му ги дава веднаш, а не подоцна од 3 дена по примено барање, по електронски пат. Органот на државната управа податоците на извршителот му ги дава без надомест, административни такси и трошоци.

(3) Извршителот има право да побара асистенција од орган на државна управа за спроведување на предметот на извршувањето во согласност со овој закон.

(4) Субјектите од ставовите (1), (2) и (3) на овој член се должни да соработуваат со извршителот.
Изземање на извршител

Член 44

(1) Извршител или заменик на извршител не може да презема дејствија во конкретен предмет, ако:

- е странка, законски застапник или полномошник на странката, ако со странката е во однос на сосопственик, солидарен должник, или регресен должник, или ако бил сослушан како сведок или вештак, или учествувал во донесувањето на судската или пак одлуката на друг орган,

- странката, законскиот застапник, или полномошникот на странката му е роднина по крв во права линија до кој и да е степен, а во странична линија до четврти степен, или му е брачен или вонбрачен другар, или роднина по сватовство до втор степен, без оглед дали бракот престанал или не,

- е старател, посвоител, посвоеник, хранител или храненик на странката, на нејзин законски застапник или полномошник,

- извршната исправа е донесена од лице за кое постојат услови за изземање според Законот за парничната постапка.

(2) Доколку извршител или заменик на извршител постапувал спротивно на ставот (1) на овој член, преземените дејствија од страна на надлежен суд во парнична постапка ќе бидат прогласени за ништовни.

(3) По барањето на странката за изземање на извршителот и заменикот на извршителот одлучува Претседателот на Комората во рок од 72 часа од поднесување на барањето. Доколку барањето за изземање се однесува на Претседателот на Комората, одлучува Управниот одбор на Комората во рок од 72 часа.

(4) Извршувањето непрекинато тече без оглед на поднесеното барање за изземање.
Заменик на извршител

Член 49

(1) Заменикот на извршителот е лице вработено во канцеларијата на извршителот, кое го заменува извршителот кога тој е спречен да спроведува извршни дејствија заради болест, отсуство, смрт или изречена дисциплинска мерка-привремено одземање на правото на вршење на должноста извршител или привремена забрана за вршење на должноста - суспензија. Заменикот на извршителот го именува Министерството со решение по предлог на извршителот, за определено или на неопределено време. Секој извршител има обврска да достави предлог за именување на заменик на извршител во рок од 30 дена од денот на започнување со работа.

(2) За заменик на извршител може да биде именувано лице кое ги исполнува условите да биде именувано за извршител утврдени во членот 33 од овој закон.

(3) Лицето од ставот (2) на овој член кое за прв пат е именувано за заменик на извршител, дава свечена изјава од членот 35 став (2) од овој закон.

(4) Заменикот на извршителот поднесува барање за упис во Именик на заменици при Комората. Заменикот на извршител по уписот во Именикот на заменици, депонира печат и потпис во надлежниот суд на подрачјето за кое што е именуван извршителот и во Комората. Печатот на заменикот на извршителот е во правоаголна форма и го содржи името и презимето на заменикот со назнака кој извршител го заменува и подрачјето на судот за кое е именуван извршителот. Заменикот на извршителот е должен покрај печатот на извршителот кого го заменува да го стави и својот печат и потпис на актите што ги донесува во времето додека го заменува извршителот. Отисоците од печатот, штембилот и пломбата ги одобрува и заверува претседателот на Комората на извршители на Република Македонија (во натамошниот текст: Комората), а истите се депонираат во судот на чие подрачје е именуван извршителот, чиј заменик е, и Комората. Печатот, штембилот и пломбата по престанок на должноста заменик извршител, се депонираат во Комората. Заменик извршителот е должен да обезбеди и дигитален сертификат издаден од овластен издавач на сертификати (електронски потпис) веднаш по именувањето за заменик извршител.

(5) Должноста на заменик извршителот престанува со:

- разрешување од страна на министерството,

- враќање на должност на извршителот чиј заменик бил, откако за тоа претходно е информиран министерството,

- истекот на времето за кое бил именуван и

- денот на предавање на евиденцијата на извршителот чија должност престанала, на именуваниот односно определениот извршител согласно со членот 74 од овој закон.

(6) Извршителот е должен да го извести министерството и Комората во рок од осум дена од денот на престанокот на работниот однос на заменикот на извршител и истовремено да побара од министерството да му именува нов заменик на извршителот.
Надзор над работата

Член 54

(1) Министерството за правда врши надзор над работата на извршителите, при што следи:

- водење на евиденцијата на извршителот согласно законот и подзаконските акти;

- чување на службените списи и податоци,

- редослед на заведување на предметите во Уписникот на примени барања за извршување,

- следење на постапувањето на извршителот според редоследот на примените барања за извршување,

- уредно и навремено скенирање на предметните списи кои не произлегуваат од постапувањето на извршителот,

- уредно осигурување од штета на извршителот,

- уредно и навремено водење на евиденција за надоместоците за обработка на предмет, трошоците, спроведени дејствија и наградата на извршителот, како и за наплатата на главниот долг, каматата на главниот долг и трошоците на постапката со камата.

- реализација на законската обврска за именување на заменик извршител, 

- реализација на обврската за издавање на овластување на заменикот да располага со неговата редовна и посебна сметка, 
- постапувањето на извршителот по барање на странка за изготвување на пресметка за наплата на побарувањето, каматата, цената за администрирање, цена за извршни дејствија, наградата на извршителоткако и реалните трошоци и такси кои се настанати при спроведување на извршувањето,

- постапување на извршителот по одлуките на судовите донесени по приговор и барање за одлагање на извршувањето,

- спроведување на заклучокот за одлагање на извршувањето по барање на доверителот,

- уредно и навремено постапување по поднесоци од странки, судови и државни органи,

- пренос на парични средства од реализираното извршување од посебната сметка на извршителот на трансакциската сметка на доверителот согласно со членот 36 став (5) од овој закон,

- враќање на паричните средства прибавени од спроведено извршување од посебната сметка на извршител на трансакциската сметка на должникот во случај

на укинување, преиначување, поништување, ставање вон сила на извршната исправа или ставање вон сила на извршното дејствие по кое се наплатени паричните средства и

- подготвување на извештаите за неговата работа согласно одредбите на овој

закон.

(2) Министерството за правда врши и надзор над работата на Комората, при што следи:

- уредно и навремено водење на евиденциите на Комората кои ги води согласно закон и подзаконскте акти,

- уредно и навремено водење на евиденциите на Дисциплинската комисија и почитување на законскиот рок за изготвување и доставување на дисциплинските одлуки,

- почитување на обврските на Комората определени со закон и подзаконските акти и

- уредно и навремено постапување по поднесоци на странки, судови и државни органи.

(3) За вршење на надзорот Министерството е должно најмалку во рок од три дена пред денот на вршење на надзорот, да го извести извршителот, односно Комората.

(4) При вршењето на надзорот од страна на Министерството, треба да биде присутен извршителот кај кого се врши надзор, претседателот на Комората или лице овластено од него, доколку надзорот се врши над работата на Комората.

(5) Надзорот од ставовите (1) и (3) на овој член го врши комисија составена од најмалку двајца претставници на Министерството, овластена од министерот.
Записник за извршен надзор

Член 55

(1) За извршениот надзор од членот 54 од овој закон се составува записник, кој го потпишуваат овластените лица од Министерството што го вршат надзорот и извршителот. Ако извршителот одбие да го потпише записникот, должен е да ги изнесе причините за тоа, а овластеното лице ги внесува во записникот.

(2) За утврдената фактичка состојба од извршениот надзор се составува извештај кој го потпишуваат овластените лица од Министерството.

(3) Примерок од извештај се доставува само до извршителот и до Комората на извршители во рок од 15 дена од денот на завршениот надзор.

(4) При вршењето на надзорот извршителот или претседателот на Комората, должни се да овозможат пристап до просториите, книгите, предметните списи и целокупната евиденција на извршителот, односно Комората, и одговараат за точноста на податоците и списите презентирани при надзорот.

(5) Во зависност од констатираните состојби во извештајот за извршениот надзор, Министерството одлучува дали има основ за поднесување на предлог за поведување на дисциплинска постапка или за преземање на други мерки во согласност со закон.

(6) При вршењето на надзорот не смее да биде повредена тајноста на списите и класифицираните информации, како и нарушена тајност и заштита на личните податоци.

(7) Начинот на вршење на надзорот го пропишува министерот.
Извештаи за работа на извршителот

Член 56

(1) Извршителот доставува до Министерството во електронска форма квартален извештај за својата работа најдоцна во рок од 10 дена по истекот на кварталот. Формата и содржината на извештајот го дефинира Комората, врз основа на претходна согласност на Министерството.

(2) Извршителот доставува годишен писмен извештај до Комората за неговото работење во претходната година, најдоцна до 15 март во тековната година, во кој го наведува:

- број на примени барања за извршување,

- број на реализирани извршни исправи од примените во извештајната година,

- вкупен број на реализирани извршни исправи,

- износ на наплатени средства за: надоместок за обработка на предмет,

трошоци за преземени дејствија и награда за реализираните извршни исправи, 

- износ на трошоците за работењето на извршителот и

- остварената нето добивка на извршителот.
(3) Комората најдоцна до 1 април до Министерството доставува збирен годишен извештај за работата на сите извршители во кои се содржани сите податоци од ставот (2) на овој член.

(4) Извршителот во прилог на писмениот извештај од ставот (2) на овој член доставува копија од завршната сметка доставена до Управата за јавни приходи.
Дисциплинска одговорност на извршителот

Член 57

(1) Извршителот одговара дисциплински за своето нестручно и несовесно работење предвидено во закон, подзаконските актите и актите на Комората, со кои се уредува работењето на извршителот.

(2) Нестручно постапување е повреда на законот со кое при спроведувањето на извршувањето извршителот причинил штета или предизивикува повреда на правата на странките во постапката или на трети лица.

(3) Несовесно постапување е постапување спротивно на Кодексот за професионалната етика на извршителите и обврските предвидени во Статутот и другите општи акти на Комората.

(4) Под истите услови определени со овој закон дисциплински одговара и заменик извршителот за повредите сторени во време кога го заменувал извршителот.
Поведување на дисциплинска постапка

Член 59

(1) Дисциплинска постапка против извршител или заменик извршител се поведува по предлог на претседателот на Комората, претседателот на основниот суд на чиешто подрачје е седиштето на извршителот и министерството.

(2) Претседателот на Комората може да поднесе предлог за поведување на дисциплинска постапка заради повреди на Тарифата, Кодексот за професионална етика на извршителите и обврските предвидени во Статутот и другите општи акти на Комората. Предлог за поведување на дисциплинска постапка ќе се поднесе и за утврдени состојби кои укажуваат на сторена дисциплинска повреда од извршен надзор од страна на Управниот одбор на Комората, како и по иницијатива на странките, третите лица и учесниците во извршувањето за поведување на дисциплинска постапка, доколку наводите во барањето се однесуваат на повреди определени со овој закон. Со поднесување на барањето странката, третото лице или учесникот е должен да ги наведе фактите, да приложи докази за истите, а доколку не може да приложи докази да докаже дека се обидел да ги прибави доказите.

(3) Претседателот на основниот суд од ставот (1) на овој член поднесува предлог за поведување на дисциплинска постапка против извршител доколку, судот одлучувајќи по приговор против незаконитости при извршувањето утврдил незаконитости при извршувањето, односно пропуштање за преземање на законски дејствија, со кои извршителот причинил штета на странката, третото лице или учесникот.

(4) Министерството може да поднесе предлог за поведување на дисциплинска постапка, доколку во извештајот од извршен надзор се утврдени состојби кои укажуваат на сторена дисциплинска повреда.

(5) Предлогот за поведување дисциплинска постапка се доставува до Дисциплинската комисија на Комората.

(6) Предлогот за поведување дисциплинска постапка треба да содржи факти и докази од кои се утврдува постоењето на дисциплинската повреда и да биде поднесен во два примероци.

(7) По приемот на предлогот, Дисциплинската комисија веднаш, а најдоцна во рок од три дена, предлогот го доставува на одговор до извршителот на кој се однесува предлогот.

(8) Извршителот во рок од осум дена од приемот на предлогот има право да поднесе одговор на предлогот од ставот (5) на овој член и во одговорот да приложи докази.
Писмена опомена, јавна опомена или парична казна

Член 64

Дисциплинска мерка писмена опомена, јавна опомена или парична казна ќе му се изрече на извршителот ако:

- службените списи и електронските податоци ги чува спротивно на Законот за архивски материјал,

- ги повредува правилата на Етичкиот кодекс на однесување на извршителите,

- со своето однесување кон службените или други лица при спроведување на извршни дејствија го нарушува угледот и честа на извршителите, како и угледот и честа на службените или други лица или органот што го претставуваат, а кои се учесници во постапката,

- не ги исполнува обврските определени со актите на Комората,

- при изготвување на актите внесува неточни податоци за должникот,

- на дава предлог за именување на заменик извршител во рокот определен со овој закон,

- во поднесоци и други писмена, како и со своето однесување ги навредува судот, органите на државната управа и органите на Комората,

- неуредно и неточно ја води евиденцијата која извршителот е должен да ја води, а која не засега во правата на странките, 
- неодговарање на поднесоци од странки, судови и државни органи.
Парична казна или привремено одземање на правото на вршење на

должноста извршител

Член 65

(1) Дисциплинска мерка парична казна или привремено одземање на правото за вршење на должноста извршител, ќе му се изрече на извршител, ако:
- при спроведување на извршните дејствија не води сметка за достоинството на личноста на странките, учесниците во постапката на извршувањето и нивните семејства,

- ја избегнува обврската за континуирано стручно оспособување и едукација која се одвива преку семинари и предавања,

- бара пристап до податоци за лице кое не е должник,

- наплати поголема или помала награда за извршување или други трошоци спротивно на Тарифата,

- не дава или дава неточни податоци за цели на вршење на надзорот,

- врши достава спротивно на одредбите од овој закон,

- пропуштил да преземе должно дејствие или презел дејствие спротивно на одредбите од овој закон, утврдено од страна на суд во постапка по приговор против неправилности во извршувањето,

- не води евиденција за наплатена награда и други трошоци согласно со овој закон и подзаконските акти,

- неоправдано го одложува извршувањето,

- не ги евидентира барањата за извршување според времето на нивниот прием во евиденцијата, која извршителот е должен да ја води,

- работи под дејство на алкохол или наркотични средства,

- не ја чува службената евиденцијата и списите по предметите во својата канцеларија,

- оригиналните барања за извршување, документите, записниците, списите и актите, како и доставниците кои произлегуваат од вршењето на неговата работа не се наоѓаат во обвивката на списите на предметот,

- не му издава овластување на заменик-извршителот за располагање со неговата редовна и посебна сметка,

- не се изземал, а биле исполнети условите за изземање,

- во своето работење употребува факсимил,

- не постапува според редоследот на примените барања за извршување или не преземал дејствија по барањето за извршување,

- го промени седиштето на извршителската канцеларијата а во рок од 15 дена не ја извести Комората,

- не ја доставил полисата за осигурување за одговрност од штета до Комората во рокот определен со овој закон,

- при преземање на дејствијата сторил повреда која како таква е пропишана со друг закон,

- ненавремено или неточно ги доставува извештаите за неговата работа утврдени со овој закон и

- по барање на странка не изготви или изготви неточна пресметка за наплата на побарувањето, каматата, цената за администрирање, цена за извршни дејствија, награда на извршителот како и реални трошоци и такси кои се настанати при спроведување на извршувањето.

(2) Дисциплинската мерка од ставот (1) ќе му се изрече и на заменик извршител, ако не депонира потпис кај носителот на платен промет за располагање со сметките на извршителот.
Привремено или трајно одземање на правото за вршење на должноста

извршител

Член 66

На извршителот ќе му се изрече мерката привремено или трајно одземање на правото за вршење на должноста извршител, ако:

- не ги презема пропишаните мерки за спречување на перење пари и други приноси од казниви дела,

- не постапува по правосилните одлуки на судовите донесени по приговор, или за одлагање на извршувањето,

- е именуван, свесно прикривајќи го постоењето на законските пречки,

- за времето за кое привремено му е одземено правото за вршење на должноста или суспензија врши работи на извршување или на друг начин ја избегнува казната,

- при извршувањето презема дејствија кои не се предвидени со овој закон или се спротивни на овој закон утврдено од страна на суд во постапка по приговор против неправилности во извршувањето,

- за себе или за свои роднини (во права линија или до четврти степен во странична линија), купува предмети на јавна продажба или стекнува други права во текот на извршувањето кое го спроведува,

- искористил или злоупотребил личен податок на странките, учесниците во извршувањето или трети лица спротивно на целите на овој закон или на Законот за заштита на лични податоци,

- одава класифицирана информација со степен на тајност определена согласно со закон,

- врши трговска дејност и посреднички работи,

- склучува договори во свое име за други лица, или во туѓо име за себе, или учествува во правна работа во која презема службени дејствија како извршител, спротивно на овој закон,

- прима подароци или друг вид корист во врска со спроведување на извршувањето или го поставува личниот финансиски интерес во судир со положбата и статусот на извршител,

- незаконито располага со материјалните средства што ги прибавил во текот на извршувањето,

- не ги евидентира барањата за извршување според времето на нивниот прием во евиденцијата, која извршителот е должен да ја води,

- парите што му се доверени на чување ги вложи на свое име спротивно на одредбите од овој закон,

- врши јавни функции, или раководни, надзорни и управни функции во трговски друштва, политички партии, државни заводи и фондови, служби за наплата,

нотарски и адвокатски работи, и служба во верска заедница или религиозна група и

- изврши злоупотреба на личните податоци утврдена со правосилна судска одлука, согласно со закон.
Бришење од Именикот на извршители

Член 70

По правосилноста на одлуката за изречена дисциплинска мерка трајно одземање на правото за вршење на должноста и правосилноста на решението на министерството за престанок на должноста извршител и неговото објавување во „Службен весник на Република Македонија“, Претседателот на Комората го брише извршителот од Именикот на извршители.

Причини за престанок на должноста извршител

Член 71

(1) Должноста на извршителот престанува во следните случаи:

а) со смрт - со денот на смртта на извршителот;

б) со навршување на 64 години возраст согласно закон;

в) по негово барање - со истекот на рокот определен во барањето за престанок на службата;

г) ако биде осуден со правосилна судска одлука на безусловна казна затвор над шест месеци - со правосилноста на кривичната пресуда;

д) ако му биде изречена казна-забрана за вршење на должноста извршител – со денот на правосилноста на одлуката на судот;
ѓ) ако со одлука на дисциплинската комисија му е изречена дисциплинска мерка - трајно одземање на правото на вршење на должноста извршител - со денот на правосилноста на одлуката на дисциплинската комисија; и

е) со разрешување – со правосилноста на одлуката за разрешување.

(2) Во случаите од ставот (1) точки а) до д) на овој член министерството во рок од 15 дена ќе донесе решение со кое констатира дека должноста на извршителот престанала.

(3) Против решението од ставот (2) на овој член извршителот нема право на жалба, а може да поведе управен спор.

(4) Правосилното решение за престанокот на должноста извршител Министерството веднаш го објавува во „Службен весник на Република Македонија“.
Барање за престанок на вршење на должноста

извршител

Член 72

(1) Извршителот во секое време може да побара да биде ослободен од вршење на должноста извршител.

(2) Барањето се поднесува писмено до министерството. Во барањето треба да биде определен рокот за престанок на вршење на должноста.

(3) Со истекот на рокот определен во барањето, престанува должноста на извршителот, освен ако заради обезбедување на уредно вршење на должноста, министерството не определи друг рок, но не подолго од 90 дена од поднесување на барањето од ставот (1) на овој член. Својата одлука министерството треба да ја донесе пред истекот на рокот определен во барањето.
Разрешување

Член 73

(1) Извршителот ќе биде разрешен, ако:

a) престанат да постојат условите за именување од членот 33 од овој закон или дополнително се утврди дека при именувањето тие не постоеле;

б) не даде свечена изјава;

в) се вработи;

г) со правосилна судска одлука му биде одземена или ограничена деловната способност;

д) не го продолжува уредно своето осигурување од одговорност;

ѓ) ако извршителот бил именуван, свесно прикривајќи го постоењето на законските пречки за именување на извршител;

е) ако без оправдани причини не започне со работа во роковите утврдени во члeнот 35 ставови (6) и (7) од овој закон;

ж) го променил седиштето на канцеларијата и престанал да ги исполнува просторните, техничките како и другите услови за вршење на должноста утврдени во членот 36 од овој закон.
(2) Одлуката за разрешување на извршителот ја донесува министерството.

Пред донесување на одлуката, на извршителот мора да му биде овозможено да се изјасни за причините за разрешување.

(3) Против одлуката на министерството извршителот може да поведе управен спор.
Именување на извршител во случај на престанок на должноста на

извршителот

Член 74

(1) По правосилноста на решението за престанок на должноста извршител, Министерството ќе започне постапка за именување на извршител за испразнетото место за подрачјето на основниот суд, освен ако бројот на извршителите за определено подрачје определен со подзаконсиот акт е понизок од постојниот број на извршители на тоа подрачје. Именуваниот извршител е должен да ги преземе и да продолжи да постапува по предметите на извршителот чија должност престанала. Заменикот на извршителот продолжува со постапување по предметите на извршителот чија должност престанала, се до моментот на предавање на евиденцијата на именуваниот односно определениот извршител.

(2) Ако на објавениот оглас не се јави ниту еден кандидат кој ги исполнува условите за именување, односно не изврши именување на ниеден кандидат, Министерството во рок од 15 дена по предлог на од Kомората ќе донесе решение со кое ќе определи извршител од редот на именуваните извршители од истото подрачје којшто веднаш ќе ги превземе предметите на извршителот чија должност

престанала и ќе ја продолжи работата по предметите, со сите овластувања кои му припаѓаат на извршител согласно овој Закон. Комората предлогот го утврдува по пат на ждрепка помеѓу извршителите од подрачјето на основните судови од каде бил извршителот чијашто должност престанала. Комората ќе објави известување во „Службен весник на Република Македонија“ и во два дневни весници, од кои што едниот на службен јазик што го зборуваат најмалку 20% од граѓаните на Република Македонија, на кои што македонскиот јазик и кирилско писмо не им е мајчин јазик, кој извршител ги презема предметите од извршителот чија должност престанала.

(3) Доверителот којшто не сака извршувањето на неговиот предмет да го продолжи новоименуваниот извршител, може да го повлече барањето за извршување и да го довери на друг извршител, со тоа што сите дејствија кои што ги преземал дотогаш извршителот имаат правна важност. Извршителот ќе го продолжи извршувањето од стадиумот каде што се наоѓа. Доверителот поднесува барање за продолжување кај друг извршител во рок од 30 дена од денот на објавувањето во „Службен весник на Република Македонија“ за именувањето на новиот извршител. Извршителот кај кого се наоѓаат списите, предметите и парите од конкретниот предмет ќе ги достави кај избраниот извршител. 
(4) Трошоците за извршување за кои постои доказ дека се наплатени кај извршителот чија должност престанала му се признаваат на доверителот, а извршителот којшто ќе продолжи со спроведување на извршувањето е должен да ги наплати од должникот и да ги пренесе на доверителот.
(5) Претседателот на Комората со решение ќе го овласти именуваниот, односно определениот извршител да располага со посебната сметка на извршителот чија должност престанала.

(6) Претседателот на Комората или лице кое тој ќе го овласти, ќе изврши примопредавање на списите, архивираните завршени предмети, книгите, електронската евиденција и состојбата на сметките на извршителот чија должност престанала, на именуваниот извршител. Доколку не се именува нов извршител списите, книгите, електронската евиденција и состојбата на сметките ги презема Комората и ги чува три месеци сметано од денот на објавата на престанокот на должноста извршител во „Службен весник на Република Македонија“. По истекот на тој рок Комората ги распределува преземените предмети по азбучен ред на сите надлежни извршители од соодветното подрачје. Одземените печати на извршителот чија должност престанала се поништуваат согласно одредбите на член 36 ставовите (2) и (9) од овој закон.

(7) Именуваниот или избраниот извршител, кој го продолжува извршувањето на предметите на извршителот чија должност престанала за сите преземени извршни дејствија има право на надомест на трошоците и наградата согласно Тарифата, врз основа на обемот на вложениот труд, кое се уредува со акт на комората.

(8) Ако на посебната сметка на извршителот на кој што му престанала должноста се затекнати парични средства за кои што не се знае од кого се уплатени, ниту за кого се уплатени, ќе се префрлат на сметката на Комората, по истекот на пет години сметано од денот на уплатата на тие средства. Вака пренесените средства претставуваат приход на Комората.

Комора на извршители

Член 75

(1) Извршителите и замениците на извршителите во Република Македонија, задолжително се здружуваат во Комора на извршители. Замениците на извршителите немаат право на глас во Собранието на Комората.

(2) Седиштето на Комората е во Скопје.

(3) Комората на извршители има својство на правно лице.

(4) Највисок орган на Комората е Собранието на Комората.

(5) Други органи на Комората се Управен одбор на Комората, Претседател на Комората и Дисциплинска комисија на Комората.

(6) Членовите на Управниот одбор, претседателот на Комората и на другите органи се избираат за време од три години.
Надлежност на Собранието на Комората

Член 77

(1) Собранието на Комората:

а) донесува Статут и други акти на Комората;

б) избира членови на Управниот одбор, претседател на Комората и членови на другите органи на Комората, ако со овој закон или со Статутот на Комората поинаку не е определено;

в) дава мислење по Тарифата за награда и надоместок на другите трошоци за работата на извршителите;

г) разгледува предлози, барања и препораки за успешно работење на извршителите;

д) ги усвојува годишната сметка за изминатата година и предлогот на пресметката за наредната година, го разгледува и усвојува извештајот за севкупните активности, подготвен од претседателот на Комората;

ѓ) одлучува за висината на членарината и начинот на нејзиното плаќање;

е) одлучува за употребата на паричните казни согласно со одредбите на овој закон и

ж) одлучува за сите други прашања предвидени со овој закон и Статутот на Комората.

(2) Собранието на Комората се состанува редовно еднаш годишно и тоа во текот на месец февруари. На седницата е потребно присуство од најмалку половина од вкупниот број извршители, а одлучува со мнозинство од присутните.

(3) На редовната годишна седница Собранието на Комората одлучува за годишната сметка и за предлогот на пресметката за наредната година и го разгледува и усвојува извештајот за севкупните активности на извршителите.

(4) Вонредна седница на Собранието на Комората може да свика претседателот на Комората, а врз основа на одлука на Управниот одбор или пописмено барање од најмалку 30 члена на Комората. Ако претседателот не ја свика седницата во рок од еден месец од денот на донесувањето на одлуката на Управниот одбор, односно поднесувањето на барањето од членовите на Комората, седницата ќе ја свика членот на Управниот одбор одреден од овој орган, односно членовите на Комората кои го поднеле барањето.
Постапување на извршителот

Член 84

(1) Извршителот е должен при преземање на дејствија во станот на должникот, при пребарување на облеката што тој ја носи на себе и при преземање на другите дејствија, да постапува со должна почит спрема личноста на должникот и членовите на неговото домаќинство. За преземање на секое дејствие во станот на должникот, кој е физичко лице, извршителот обезбедува еднократна писмена дозвола за конкретно дејствие од Претседателот на основниот суд на чие подрачје се спроведува извршувањето, во која не се назначува денот на преземањето на дејствието, а важи до завршување на дејствието кое се презема.

(2) Писмената дозвола важи 30 дена од денот на издавањето.

(3) На преземените дејствија во станот на должникот на кои не присуствува должникот, негов законски застапник, полномошник или полнолетен член на неговото домаќинство, мора да присуствува полиција и двајца полнолетни сведоци. Доколку при тоа е променета бравата од станот, новиот клуч се остава кај старател за посебни случаи (во понатамошниот текст: старател), кој на барање на извршителот го определува Центарот за социјални работи.

(4) Кога дејствието треба да се спроведе во просторија на правно лице која не е заклучена, извршителот дејствието ќе го спроведе во присуство на кое било лице кое ќе се затекне во просторијата. Доколку нема присутни лица дејствието се спроведува во присуство на двајца полнолетни сведоци.

(5) Кога дејствието треба да се спроведе во просторија што е заклучена, а должникот не е присутен или не сака да ја отвори просторијата, извршителот ќе ја отвори просторијата во присуство на полиција и двајца полнолетни сведоци.

(6) Ако претставникот на правното лице одбие да постапи во согласност со барањето на извршителот или ако извршителот не го затече во просториите на правното лице при преземањето на дејствието, дејствието ќе го преземе во присуство на полиција и двајца полнолетни сведоци.
(7) Доколку извршителот при преземањето на дејствијата од ставовите (3), (4), (5) и (6) на овој член не може да обезбеди присуство на двајца полнолетни сведоци, тој може да повика нотар.

(8) Извршителот за преземените дејствија од ставовите (1) до (7) на овој член составува записник кој го потпишуваат присутните сведоци и полицијата. Доколку извршителот дејствијата ги преземал во присуство на нотар, нотарот составува записник согласно со Закон за нотаријатот.
Приговор за незаконитости при

извршувањето

Член 86

(1) Странката, учесникот или трето лице коe што смета дека извршителот при извршувањето постапувал незаконито, или пак пропуштил да преземе определено законско дејствие, може да поднесе приговор до основниот суд на чие подрачје извршувањето, или пак дел од него, се спроведува.

(2) Приговорот образложен, аргументиран и поткрепен со соодветни докази во доволен број на примероци, се поднесува во рок од три дена по денот на осознавање на незаконитоста односно непреземањето на дејствие, но не подоцна од три месеци по преземеното, односно непревземеното дејствие. Приговор во никаков случај не може да се поднесе по истекот на 15 дена сметано од денот на донесувањето на заклучокот за намирување.

(3) Приговорот веднаш, а најдоцна во рок од 48 часа по приемот на приговорот до судот се доставува на одговор, до извршителот, кој е должен во рок од 24 часа да се произнесе по приговорот. По потреба приговорот во истиот рок се доставува и до странките и учесниците. Доколку судот смета дека е потребно да ги сослуша странките, учесниците и извршителот пред судот, поканата во која се утврдени датумот и времето на сослушување ги доставува заедно со приговорот.

(4) Надлежен судија определен со годишниот распоред за работа на Судот, одлучува по приговорот во рок од 72 часа од истекот на рокот за одговор на извршителот.

(5) Судот, донесува решение по приговорот во рокот определен во ставот (4) на овој член, без оглед на тоа дали спротивната странка навремено дала одговор по приговорот или пак изјавила дека истиот не го оспорува.

(6) Со решението од ставот (5) на овој член приговорот може да се отфрли, одбие или усвои.

(7) Судот со решението со кое го усвојува приговорот, ги утврдува сторените незаконитости и ги става вон сила преземените извршни дејствија, или пак го утврдува пропуштањето за преземање на определено законско дејствие.
(8) Судот со решението не може да го запре извршувањето, ниту да го задолжува извршителот да презема извршни дејствија.

(9) Приговорот не го задржува извршувањето, освен ако не е поинаку определено со овој закон.

Жалба против решението

по приговор

Член 87

(1) Против решението од член 86 од овој закон, странката, учесникот или третото лице и извршителот има право да поднесе жалба до Апелациониот суд на чие подрачје се наоѓа основниот суд.

(2) Жалбата се поднесува преку основниот суд кој го донел решението во рок од три дена по приемот на решението од членот 86 од овој закон.

(3) Примерок од жалбата се доставува до спротивната странка во постапката по приговорот, кој може во рок од три дена да поднесе одговор на жалба.

(4) По добивањето на одговорот на жалбата или по истекот на рокот за одговор, предметот веднаш, а најдоцна во рок од три дена ќе се достави до апелациониот суд, кој е должен во рок од пет дена да одлучи по жалбата.

(5) Жалбата не го задржува извршувањето, освен ако со овој закон поинаку не е определено.

(6) Доставувањето на жалбата, одговорот на жалбата и решенијата на судот, до странките и учесникот, се врши преку извршител чие седиште е на подрачјето на судот на која е преземено оспореното дејствие.

(7) Апелациониот суд од ставот (1) на овој член, одлучувајќи по жалбата, може решението да го потврди или да го преиначи.

(8) Против правосилната одлука на судот, не се дозволени ревизија и повторување на постапката.
Постапка по предлогот за противизвршување

Член 89

(1) Предлогот за противизвршување судот ќе го достави до доверителот и ќе го повика да поднесе одговор во рок од осум дена од денот на доставувањето.

(2) Ако во тој рок доверителот во одговорот го оспори предлогот, судот со решение ќе одлучи по предлогот. Судот по исклучок, ценејќи ги фактите на предметот, заради донесување на решението може да закаже и рочиште.

(3) Ако доверителот не поднесе одговор на предлогот, ненавремено поднесе одговор, или пак изјави дека не се противи на предлогот, судот со решение го усвојува предлогот и му наложува на доверителот во рок од 15 дена да му го врати на должникот она што го добил со извршувањето.

(4) Решението се извршува според одредбите од овој закон.
Одлагање на извршувањето

Член 91

(1) Одлагање на извршувањето е можно по барање на доверителот.

(2) Доверителот може да побара одлагање на извршувањето за одреден временски период најмногу двапати во вкупно траење од 30 дена.

(3) Претседателот на судот, може најмногу еднаш на барање на една од странките или учесниците да го одложи извршувањето за одредено време, но не подолго од 90 дена. Претседателот на судот е должен во решението со кое го одлага извршувањето да го наведе почетниот датум и крајниот датум на одлагањето.

(4) Жалбата поднесена против решението од ставот (3) на овој член не го одлага извршувањето на решението за одлагање.

(5) По жалбата од ставот (4) на овој член Апелациониот суд постапува согласно со одредбите од членот 87 од овој закон.

(6) Претседателот на судот според фактите на предметот, го условува одложувањето на извршувањето со депонирање на гаранција, во висина на вредноста на главното побарување.

(7) Во периодот додека е одложено извршувањето, дотогаш преземените дејствија остануваат во сила.
Запирање на извршувањето

Член 93

(1) Покрај другите случаи предвидени во овој закон, извршителот ќе го запре извршувањето по службена должност и ако:

- извршната исправа е правосилно укината, преиначена, поништена или ставена вон сила, односно ако потврдата за извршност е укината,

- во случаи кога извршителот е изземен од натамошното извршување,

- доверителот побарал одлагање повеќе од два пати.

(2) Кога странката е правно лице и кога е донесено решение за заклучување на стечајната постапка и определено бришење од трговскиот односно друг регистар, во кој е запишан стечајниот должник, со што странката престанала да постои, извршителот со заклучок го запира извршувањето.

(3) Доколку должникот пред извршителот презентира доказ за платено побарување во целост пред или по поднесување на барање за извршување, извршителот е должен да побара доверителот писмено да се произнесе за натамошниот тек на постапување по барањето за извршување. Доколку доверителот не се произнесе во рок од осум дена од приемот на барањето на извршителот, извршителот со заклучок го запира извршувањето.

(4) Доколку должникот презентирал доказ за платено побарување во целост пред приемот на налогот за извршување, или пак доверителот не се произнел за текот на извршувањето во определениот рок од 8 дена определен во ставот (3) на овој член, трошоците на извршувањето ги поднесува доверителот.
Предмет на пописот

Член 97

(1) Можат да се попишат предметите кои се наоѓаат во владение на должникот, како и неговите предмети што се наоѓаат во владение на доверителот.

(2) Должниковите предмети што се наоѓаат во владение на трето лице можат да се попишат само со согласност од тоа лице, освен кога е во прашање извршување врз подвижен предмет врз кој што има веќе засновано заложно право во корист на доверителот.

(3) Ако третото лице не се согласува да се изврши попис, извршителот ќе му укаже на доверителот своето право да го оствари пред суд.
Бришење на права и товари во заложен регистар

Член 107

Доколку побарувањето на доверителот е намирено, или пак барањето за извршување е повлечено, или настанале правните последици од одлагање на извршувањето по барање на доверителот од членот 92 став (1) од овој закон, извршителот со заклучок, ќе наложи во заложниот регистар да се бришат запишаните права и товари на подвижните предмети врз кои спроведувал извршување.
Обврски и права на купувачот

Член 112

(1) Купувачот е должен цената да ја плати веднаш по заклучувањето на наддавањето, односно склучувањето на договорот за продажба со непосредна спогодба, а предметите да ги преземе веднаш по извршената уплата на продажната цена. Во случајот од членот 110 став (3) од овој закон купувачот е должен цената да ја положи во рок од три дена.

(2) Кога природата на предметот бара одредени подготовки за предавање во владение, предавањето ќе се изврши најдоцна во рок од осум дена од денот на извршената уплата на продажната цена.

(3) Купувачот станува сопственик на купените предмети.

(4) На купувачот не му припаѓаат правата врз основа на гаранција поради материјален недостаток на предметите.
Начин на утврдување на вредноста

Член 176

(1) Извршителот со заклучок ќе определи проценител кој во рок од осум дена по приемот на заклучокот ќе изврши и ќе му достави на извршителот процена на вредноста на недвижноста врз основа на нејзината пазарна вредност, на денот на процената и врз основа на други факти кои влијаат на нејзината висина.

(2) По барање од проценителот, ако постојат оправдани причини, извршителот може да го продолжи овој рок определен во ставот (1) на овој член, но не повеќе од 30 дена.

(3) При утврдувањето на вредноста на недвижноста ќе се води сметка и за тоа колку недвижноста помалку вреди поради тоа што врз недвижноста остануваат определени права и по продажбата.

(4) Заради идентификација на недвижноста извршителот со заклучок може да определи вешто лице.

(5) По предлог на која било од странките до извршителот, процената од ставот (1) на овој член ќе се прифати и во случај на запирање на извршувањето и започнување на ново извршување по барање на доверителот, доколку процената на недвижноста во другото извршување се врши во период на важечка процена на вредноста.
Заклучок за продажба со усно јавно наддавање

Член 179

(1) Извршителот донесува заклучок за продажба на недвижноста со усно јавно наддавање со кој се определуваат условите, времето и местото на продажбата.

(2) Заклучокот за продажба со усно јавно наддавање се објавува во најмалку еден дневен весник кој излегува на целата територија на Република Македонија и електронски на веб страницата на Комората.

(3) Од објавувањето на заклучокот за продажба во средствата за јавно информирање до денот на продажбата мораат да изминат најмалку 15 дена, но не повеќе од 30 дена.

(4) Секој заклучок за продажба се доставува до странките, до заложните доверители, до учесниците во постапката, до лицата кои имаат запишано или законско право на првенствено купување и до надлежниот орган на управата, заради обезбедување на податок за данокот на имот пристигнат за последната година.

(5) Доставата до лицата кои имаат запишано или законско право на првенствено купување, со исклучок на Република Македонија, се врши со еднократна објава во дневен весник.
Право на првенствено купување

Член 180

(1) Лицето кое има законско право на првенствено купување на недвижност која е предмет на извршување со продажба има првенство пред најповолниот понудувач ако веднаш по заклучувањето на наддавањето изјави дека недвижноста ја купува под исти услови.

(2) Ако недвижноста е продадена со непосредна спогодба, извршителот ќе го повика носителот на законско право на првенствено купување на записник да се изјасни дали сака да го користи тоа право.
Начин на продажба

Член 181

(1) Продажба на недвижности се врши со усно јавно наддавање или со непосредна спогодба.

(2) Усното јавно наддавање за продажба на недвижност се одржува пред извршителот во простории што тој ќе ги определи.

(3) Јавното наддавање на недвижност ќе се одржи и кога присуствува само еден понудувач.

(4) Странките и заложните доверители можат во секое време по одржаното прво јавно наддавање да се спогодат продажбата на недвижноста да се изврши со непосредна спогодба во определен рок.
Кој не може да биде купувач

Член 184

Купувач не може да биде ниту врз основа на наддавање ниту врз основа на непосредна спогодба должникот, извршителот или друго лице кое службено учествува во постапката на продажба.
Продажна цена

Член 185

(1) На првото јавно наддавање, недвижноста не може да се продаде под утврдената вредност.
(2) Ако недвижноста не можела да се продаде на првото јавно наддавање, извршителот ќе закаже второ јавно наддавање на кое може, на предлог на доверителот, почетната цена да ја определи намалена најмногу за една третина од утврдената вредност.

(3) Од првото до второто јавно наддавање мора да изминат најмалку 15 дена, но не повеќе од 30 дена, освен за време на спроведување на продажба на недвижноста со непосредна спогодба.

(4) Доколку недвижноста не се продаде по истекот на роковите од ставот (3) на овој член, извршителот ќе определи нова продажба, само по предлог на доверителот. Почетната цена не може да биде намалена повеќе од една третина од утврдената вредност.

(5) Предлог за определување на нова продажба, доверителот не може да стави пред истекот на три месеца од денот на второто јавно наддавање ниту по истекот на една година од тој ден.
Продажба на недвижноста

Член 186

(1) Откако ќе утврди дека се исполнети условите за одржување на јавно наддавање, извршителот објавува дека се пристапува кон наддавање.

(2) Наддавањето се заклучува по истекот на три минути непосредно по ставањето на најповолна понуда.

(3) По заклученото наддавање, извршителот утврдува кој понудувач понудил највисока цена и објавува дека на тој понудувач му се продава недвижноста.

(4) За продажбата на недвижноста, извршителот изготвува записник во кој е содржан заклучокот за продажба, кој го доставува до странките и сите учесници на наддавањето.

(5) Ако недвижноста не можела да се продаде на усното јавно наддавање, доверителот може веднаш да предложи недвижноста да му биде продадена нему,

по почетна цена еднаква со почетната цена за тоа јавно наддавање. Ако продажната цена е повисока од побарувањето на доверителот, доверителот е должен разликата од цената да ја положи кај извршителот во рок определен во членот 182 од овој закон. Ако продажната цена е пониска од побарувањето на доверителот, тој е должен на извршителот да му ги плати трошоците на извршувањето, кои во Заклучокот за намирување ќе бидат ставени на товар на должникот.

(6) По уплатата на цената на недвижноста за извршената продажба со јавно наддавање извршителот во рок од три дена донесува заклучок за извршена продажба кој претставува правна основа за стекнување на правото на сопственост за запишување во Агенцијата за катастар на недвижности на Република Македонија.

(7) Извршителот, по барање и на товар на купувачот, ќе ја изврши промената на сопственоста откако ќе биде платен данокот на промет и другите трошоци кои ќе произлезат заради промената на сопственоста.
Продажба со непосредна спогодба

Член 187

(1) По исполнување на условите од членот 181 став (4) од овој закон извршителот донесува Заклучок за продажба со непосредна спогодба во кој се определуваат условите и времето на продажбата со непосредна спогодба, кој ќе се објави во најмалку еден дневен весник кој излегува на целата територија на Република Македонија и електронски на веб страницата на Комората најмалку осум дена пред денот на продажбата.

(2) Продажба со непосредна спогодба може да се склучи во секое време по одржана прва јавна продажба, но не подоцна од 90 дена по одржана втора јавна продажба.

(3) Договорот за продажба со непосредна спогодба се склучува во писмена форма. Договорот го потпишуваат купувачот и извршителот во име и за сметка на должникот.

(4) Договорот произведува правно дејство од денот на донесувањето на заклучок за предавање на недвижноста во владение. Договорот, кон кој е приложен и заклучок за предавање на недвижноста во владение претставува правна основа за стекнување на правото на сопственост со запишување во Катастарот на недвижности.
9. Спроведување на извршување над недвижен имот опишан во лист за

предбележба на градба

Член 205-а

(1) Извршителот со заклучок ќе определи проценител да го процени имотот кој е опишан во лист за предбележување на градба согласно со фактичката состојба и фазата на изведеност на идната градба утврдена со геодетски елаборат за посебна намена за утврдена фактичка состојба на идната градба.

(2) Заклучокот за извршена продажба на изградениот дел од идната градба заедно со правото на градење, претставува правен основ за стекнување на правото на градење со сите права и обврски поврзани со идната градба кое претставува правен основ за стекнување на правото на сопственост врз делот од градбата што се извршува. Правото на градење се пренесува на купувачот заедно со идната градба, во состојба, односно фаза на изведеност на идната градба.

(3) Заклучокот од ставот (2) на овој член претставува правен основ за спроведување на сите промени во целокупната градежно-техничка, имотно-правна и друга документација која гласела на име на должникот, како и правен основ за запишување на промена на инвеститор и носител на право на градба пред надлежните органи.

(4) При спроведување на извршување на друг посебен дел од недвижен имот (стан, деловен простор, гаража и помошна просторија како имот кој претставува дел од идна градба опишана во лист за предбележување на градбата), на кој дел е прибележано правното дело за промет на предбележаното право на сопственост, купувачот се стекнува со правен основ за стекнување сопственост на тој дел од имотот што се извршува.

(5) Заклучокот на извршителот за продажба на делот од идната градба од ставот (4) на овој член претставува правен основ за стекнување на правото на сопственост врз делот од идната градба.

(6) Заклучокот од ставот (5) на овој член претставува правен основ кој се прибележува во листот за предбележување на градбата како правно дело за промет на предбележаното право на сопственост.

(7) Со прибележување на заклучокот од ставот (5) на овој член во листот за предбележување на градба, се брише прибележаното правно дело за промет на предбележаното право на сопственост.

(8) За спроведување на извршување над имот опишан во лист за предбележба на градба, а не е уредено во овој член, соодветно ќе се применуваат одредбите од членот 166 до членот 205 од овој закон.
4. Извршување врз подвижни предмети и права спрема Република

Македонија и нејзините органи, единиците на локалната самоуправа и

јавните претпријатија

Член 218

(1) Врз предмети и права на Република Македонија и нејзините органи, единиците на локалната самоуправа и јавните претпријатија не може да се спроведе извршување за наплата на парични побарувања, доколку тие се неопходни за вршење на нивната дејност, односно задачи.

(2) Кои предмети и права се неопходни за вршење на дејноста и задачите на должникот ќе определи претседателот на судот на чие подрачје се спроведува извршното дејство, ако во текот на спроведувањето на извршувањето, странките за тоа прашање не се согласат или инаку се укаже тоа како потреба.
Преземање извршни дејствија над недвижен имот кој останал со

незапишани сопственички права

Член 239-а

(1) Ако недвижниот имот или дел од недвижниот имот, доградби, надградби

или објекти над кои се спроведува извршување не се запишани во јавна книга,

извршителот врши попис на предметната недвижност или на тој дел од

недвижноста, за што се составува записник кон кој се прилага геодетски елаборат

за посебни намени - теренска идентификација.

(2) На пописот на недвижниот имот од ставот (1) на овој член извршителот ќе

ги повика странките и носителот на правото на сопственост на земјиштето на кој

се наоѓа недвижниот имот од ставот (1) на овој член.

(3) Кога станува збор за земјоделско земјиште извршителот покрај странките,

на пописот ќе ги повика и лицата со чии недвижности се граничи таа недвижност

и лицата со право на првенствено купување.

(4) Записникот се прибележува во имотниот лист на катастарската парцела

запишана со право на сопственост, а на која катастарската парцела се наоѓа

објектот од ставот (1) на овој член, односно во имотниот лист каде е запишан

постојниот објект доколку станува збор за попис на дел од недвижност- доградба

или надградба.

(5) Со прибележување на записникот за попис во имотен лист согласно со

ставот (4) на овој член, не се ограничува правото на сопственост на друго лице

различно од должникот.

(6) Записникот за попис од ставот (1) на овој член извршителот го доставува до

носителот на правото на сопственост запишано во Агенцијата за катастар на

недвижности.

(7) Прибележувањето од ставот (4) на овој член се брише по запишувањето на

правото на сопственоста на недвижниот имот од ставот (1) на овој член со

поднесување на пријава или по службена должност согласно со Законот за

катастар на недвижности.
